
Cynnwys
Cyflwyniad
5
Adran 1: Rhan 3 o’r Ddeddf Gwahaniaethu ar sail Anabledd
9
Adran 2: Trosolwg o’r Ddyletswydd i Sicrhau Cydraddoldeb i Bobl Anabl
13
Amlinelliad o’r ddyletswydd gyffredinol
19
Amlinelliad o’r dyletswyddau penodol
24
Lle i ddechrau cydymffurfio â’r Dyletswyddau Sicrhau Cydraddoldeb i Bobl Anabl
25
Paratoi Cynllun i Sicrhau Cydraddoldeb i Bobl Anabl:  Meithrin gallu i ddarparu ar gyfer cwsmeriaid anabl
27
Adran 3: Cymhwyso’r Ddyletswydd i Sicrhau Cydraddoldeb i Bobl Anabl i Dai
35
Adran 3.1 – Rheoli asedau
38
Ymrwymiad i Gynllunio Cynhwysol
38
Addasiadau
43
Adran 3.2 – Gwasanaethau’n cynnwys polisïau cyfathrebu, aflonyddu a gosod
46
Cyfathrebu gyda Chwsmeriaid
46
Polisïau ac arferion aflonyddu
49
Polisïau ymddygiad gwrthgymdeithasol
51
Asesu anghenion
53
Gosod a dyrannu
54
Cynlluniau tai fforddiadwy
58
Adran 3.3 – Cyflogaeth a llywodraethu
60
Llywodraethu
65
Adran 3.4 – Y Swyddogaeth Alluogi
67
Strategaeth Dai
67
Cyngor ar ddigartrefedd a thai
72
Atodiad 1 –  Diffiniad o anabledd Deddf Gwahaniaethu ar sail Anabledd 2005
78
Cynhyrchwyd ar y cyd â    Cyflwyniad

Ar gyfer pwy mae’r canllawiau hyn? A beth yw eu bwriad?

Mae’r Canllawiau hyn ar gyfer y rhai sy’n cynllunio, rheoli neu ddarparu tai sector cymdeithasol. Mae’n egluro’r hawliau a’r dyletswyddau newydd a gyflwynwyd gan Ddeddf Gwahaniaethau ar sail Anabledd 2005, a oedd yn diwygio Deddf Gwahaniaethau ar sail Anabledd 1995 (DGSA). Mae’r rhain yr un mor berthnasol yng Nghymru, Lloegr a’r Alban.

Mae adran gyntaf y canllawiau hyn yn amlinellu dyletswyddau landlordiaid i wneud addasiadau rhesymol. Mae’r dyletswyddau hyn yn berthnasol i bob landlord, preifat a chymdeithasol.

Mae ail adran y canllawiau yn amlinellu’r Dyletswyddau i Sicrhau Cydraddoldeb i Bobl Anabl sy’n berthnasol i landlordiaid sector cyhoeddus.

Mae’r drydedd adran yn cynnig dull strategol o wella gwasanaethau tai i bobl anabl a chydymffurfio â’r Ddyletswydd i Sicrhau Cydraddoldeb i Bobl Anabl (DED).

Wrth asesu perfformiad sefydliadau tai daw’r Ddyletswydd i Sicrhau Cydraddoldeb i Bobl Anabl yn fwy o elfen graidd o’r fframwaith, fel y dywedodd y Gorfforaeth Dai mewn datganiad i’r Comisiwn Hawliau Anabledd (CHA):

‘Wrth gyflawni ei Dyletswydd i Sicrhau Cydraddoldeb i Bobl Anabl fel corff cyhoeddus, bydd Cynllun Cydraddoldeb i Bobl Anabl a Chynllun Gweithredu’r Gorfforaeth Dai yn amlwg yn cael dylanwad ar y ffordd y mae’n ariannu a rheoleiddio cymdeithasau tai a’i disgwyliadau ohonynt. Wrth gyflawni ei dyletswydd ei hun, bydd angen i’r Gorfforaeth ddefnyddio ei phwerau a dylanwadu’n ymarferol, i ddisgwyl ac annog cymdeithasau i wella’u perfformiad eu hunain ym maes cydraddoldeb i bobl anabl.’

Pam yr oedd angen cyfreithiau newydd
Rydym i gyd am fyw mewn cymunedau lle gallwn gymryd rhan lawn a chyfartal. Mae llawer o ddangosyddion yn dangos nad yw hyn wedi digwydd hyd yma i bobl anabl a bod llawer o waith i’w gyflawni, yn enwedig o ran tai. Yn hanesyddol, mae’r ffordd y mae tai wedi’u hadeiladu, a’r ffordd y mae gwasanaethau tai wedi cael eu rhedeg, wedi methu â mynd i’r afael ag anghenion pobl anabl fel rhan o’r gymuned ehangach. Am fod adeiladau a rhaglenni wedi’u cynllunio mewn ffordd sy’n eithrio pobl anabl, darperir ar eu cyfer yn aml yn hytrach gan wasanaethau ‘arbennig’. Mae hyn, yn rhy aml, wedi golygu bod pobl anabl yn eu cael eu hunain wedi’u caethiwo mewn tai gwael eu cyflwr sy’n hollol anaddas i’w hanghenion.

Canfu gwaith gan Sefydliad Joseph Rowntree bod pedwar o bob 10 teulu â phlant anabl wedi cael profiad o dai oer, llaith a / neu mewn cyflwr gwael.

Yn ôl yr ‘English House Conditions Survey’ mae 25 y cant o’r holl aelwydydd mewn Cartrefi Anweddus yn cynnwys rhywun sy’n sâl yn hirdymor neu’n anabl.

Mae yna brinder aruthrol o dai hygyrch. Roedd arolwg ‘English Housing’ 2003 / 2004 yn dangos bod 1.5 miliwn o bobl angen llety hygyrch, gyda 329,000 yn byw mewn tai hollol anaddas. Gyda’r boblogaeth yn heneiddio mae’r angen hwn ar gynnydd.

Y canlyniad yn aml iawn yw bod pobl anabl yn cael eu hamddifadu o’u hawl dynol sylfaenol i gael Cartref Gweddus, gan eu gadael yn ddibynnol ar eraill (roedd 40 y cant o ymatebwyr i arolwg a wnaed ar ran Elusen Tai John Grooms o’r farn bod eu sefyllfa dai yn eu hachosi i ddibynnu’n ddianghenraid ar bobl eraill), a chreu pwysau anferth a diangen ar wasanaethau gofal cymdeithasol ac iechyd.

Mae digartrefedd hefyd yn broblem sylweddol i bobl anabl. Rhwng 1997 a 2004 yn Lloegr gwelwyd cynnydd o 24 y cant yn nifer cyffredinol yr aelwydydd y derbyniwyd bod eu digartrefedd yn flaenoriaeth (i awdurdodau lleol) o ganlyniad i anabledd corfforol, tra bo cynnydd o 65 y cantyn y rhai y derbyniwyd bod eu hanghenion yn flaenoriaeth o ganlyniad i broblemau iechyd meddwl.

Mae ystadegau digartrefedd Cymru yn dangos yn 2003 / 2004, canfuwyd bod 327 o aelwydydd yn ddigartref yn anfwriadol a’u hanghenion yn flaenoriaeth o ganlyniad i anabledd corfforol, a bod 580 o aelwydydd a’u hanghenion yn flaenoriaeth o ganlyniad i salwch meddwl. Flwyddyn yn ddiweddarach, cafwyd cynnydd o 34 y cant (438 o aelwydydd) yn nifer yr aelwydydd a’u hanghenion yn flaenoriaeth o ganlyniad i anabledd corfforol a chynnydd o 16 y cant (670 o aelwydydd) o ganlyniad i salwch meddwl.

Dylid pwysleisio bod y ffigurau hyn yn tan bwysleisio’r broblem gan na chafodd llawer o bobl anabl eu cofnodi fel rhai digartref gan awdurdodau lleol. Mae pobl anabl sydd am adael sefydliadau, neu symud allan o gartref rhiant yn yr un modd â chyfoedion nad ydynt yn anabl, yn garfan nas cyfrifwyd o bobl ddigartref cudd.

Mae trais ac aflonyddu ar bobl oherwydd eu hanabledd yn broblem ddifrifol arall na chafodd fawr o sylw tan yn ddiweddar. Canfu astudiaeth a gynhaliwyd yn yr Alban yn 2003 fod:

‘Aflonyddu yn y gymuned ddwywaith mor gyffredin i unigolion â phroblemau iechyd meddwl (41 y cant) nag i’r rhai yn y boblogaeth gyffredinol (15 y cant). Roedd yr aflonyddu fel arfer yn cynnwys cam-drin geiriol yn cyfeirio at broblemau iechyd meddwl unigolyn ac yn cael ei gyflawni yn bennaf gan gymdogion.’

Tra bo Rhan 3 o’r Ddeddf Gwahaniaethu ar sail Anabledd yn mynd i’r afael ag enghreifftiau penodol o wahaniaethu yn erbyn unigolyn anabl unigol, mae’r DED yn fodd i greu cydraddoldeb i bawb sy’n anabl a gall fynd i’r afael â rhai o’r materion gwahaniaethu mwy strategol a amlinellwyd yn yr ystadegau uchod.

Adran 1: Rhan 3 o’r Ddeddf Gwahaniaethu ar sail Anabledd

Dyletswyddau landlordiaid i wneud addasiadau i unigolion

Ers gweithredu’r DGSA ym mis Rhagfyr 1996, mae rhwymedigaethau gan y rhai sy’n gosod a/neu reoli adeiladau - gan gynnwys landlordiaid - i beidio â gwahaniaethu yn erbyn pobl anabl trwy eu trin yn llai ffafriol am reswm cysylltiedig â’u hanabledd, heb gyfiawnhad. Gall gwahaniaethu posib gynnwys, er enghraifft, ceisio troi rhywun allan o’i gartref am ei fod wedi ymddwyn mewn ffordd wrthgymdeithasol, pan fo’r rheswm dros i ymddygiad yn gysylltiedig â’i hanabledd. Dim ond os yw gweithredu o’r fath yn dod o fewn un o’r amodau cyfiawnhau a amlinellir yn y DGSA y gellir cyfiawnhau gweithredu yn y fath fodd, er enghraifft, bod y driniaeth yn angenrheidiol er mwyn peidio â pheryglu’r unigolyn anabl neu eraill. Gellir dod o hyd i fwy o fanylion yn ‘Y ddyletswydd i Hyrwyddo Cydraddoldeb Anabledd: Cod Ymarfer Statudol’ (Cod Ymarfer) a gynhyrchwyd gan y Comisiwn Hawliau Anabledd. Gellir lawrlwytho Cod Ymarfer Cymru a Lloegr a Chod Ymarfer yr Alban o wefan y CHA www.dotheduty.org.

O fis Rhagfyr 2006, bydd gan landlordiaid, preifat a chymdeithasol, ddyletswyddau newydd i wneud addasiadau rhesymol ar gyfer pobl anabl, fel y bydd gan y rhai sy’n rheoli eiddo wedi’i rentu. Eglurir y dyletswyddau newydd ymhellach yn y Cod Ymarfer Statudol.

Bydd y dyletswyddau newydd yn golygu y bydd yn rhaid i landlordiaid, gan ddibynnu ar yr amgylchiadau, wneud yr addasiadau rhesymol canlynol:

newid arferion, polisïau a gweithdrefnau

darparu gwasanaethau a chymhorthion ategol

newid telerau gosod ar gais unigolyn anabl (neu gan rywun ar ei ran).

Mae’r gyfraith yn ei gwneud yn ofynnol i landlordiaid ymateb yn rhesymol i geisiadau gan ddeiliaid neu ddarpar denantiaid anabl. Er mwyn gwneud hyn bydd yn angenrheidiol i landlordiaid yn aml (yn enwedig rhai mawr) baratoi ymlaen llaw trwy wneud trefniadau i ymateb i geisiadau - p’un am gymorth ychwanegol neu fformatau amgen - neu ddim ond darparu hyfforddiant i staff fel eu bod yn gwybod y dylen nhw weithredu rheolau yn hyblyg lle mae yna fater o anabledd.

Dyma enghreifftiau o’r addasiadau y gallai landlordiaid eu gwneud:

darparu cytundebau tenantiaeth mewn fformatau amgen, print bras, Braille, tâp sain, hawdd eu darllen

darparu cyfieithydd Iaith Arwyddion Prydain yn ystod cyfarfodydd gyda thenantiaid sy’n defnyddio Iaith Arwyddion Prydain

hepgor polisi dim anifeiliaid anwes i unigolyn anabl sydd â chi cymorth

treulio amser ychwanegol gyda thenantiaid sydd ag anawsterau dysgu i sicrhau eu bod yn deall eu cytundeb tenantiaeth a rheolau cyffredinol ac ati

gellid darparu ramp dros dro ar gyfer defnyddiwr cadair olwyn sydd â gris i fyndi mewn i’w fflat.

Isod mae rhai enghreifftiau o addasiadau rhesymol o’r Cod Ymarfer:

	Mae tenant yn datblygu nam ar ei glyw ac am gael ci cymorth. Mae telerau ei thenantiaeth yn dweud na all tenantiaid gadw anifeiliaid ar y safle. Mae’r tenant yn codi’r amod hwn gyda’i landlord sy’n cytuno i’w newid fel y gall hi gadw ci cymorth ar y safle. Mae hyn yn debygol o fod yn gam rhesymol i’r landlord orfod ei gymryd.


	Mae cymdeithas dai fawr yn cael cais i ddarparu cytundeb tenantiaeth ar fideo yn Iaith Arwyddion Prydain (BSL). Mae gan y gymdeithas dai gyllideb neilltuol ar gyfer darparu gwybodaeth hygyrch felly mae hyn yn debygol o fod yn gam rhesymol iddi orfod ei gymryd. Gan fod y cytundebau tenantiaeth yn rhai safonol, bydd y gymdeithas hefyd yn gallu defnyddio’r fideo ar gyfer tenantiaid eraill sy’n defnyddio BSL.


Mae’n bwysig i landlordiaid ystyried eu holl bolisïau.  Er enghraifft, polisi landlord ynglŷn ag aflonyddu:

	Mae tenant anabl yn cwyno i’w landlord bod ei chymdogion yn ei haflonyddu oherwydd ei hanabledd sy’n gwneud iddi deimlo’n agored i niwed a phryderus. Mae gan y landlord bolisi penodol ar aflonyddu hiliol ond nid yw’n defnyddio hwn mewn perthynas ag anabledd. Mae polisi’r landlord o ymateb yn ad-hoc i honiadau o aflonyddu sy’n gysylltiedig ag anabledd yn aneffeithiol ac mae’r polisi’n ei gwneud yn afresymol o anodd i’r tenant fwynhau’r safle. Mae’n gofyn am i’w chwyn gael ei thrin yn fwy difrifol. Mae’r landlord yn penderfynu dilyn y weithdrefn sydd eisoes ar waith ar gyfer cwynion o aflonyddu hiliol. Mae hyn yn debygol o fod yn gam rhesymol i’r landlord orfod ei gymryd.


Bydd llwyddo i gydymffurfio â’r DED yn cynorthwyo i fodloni’r dyletswyddau cyfreithiol newydd hyn i unigolion.

Fel gyda rhannau eraill o’r DGSA dim ond yr hyn sy’n rhesymol y gellir disgwyl i landlordiaid ei wneud. Mae’r Cod Ymarfer yn dweud y gall Llysoedd ystyried y canlynol wrth benderfynu beth sy’n rhesymol:

natur y gosod (e.e. math a hyd)

effaith yr anabledd ar yr unigolyn anabl unigol

effeithiolrwydd unrhyw gam arfaethedig

i ba raddau y mae’n ymarferol i gymryd y camau

costau ariannol a chostau eraill o wneud yr addasiad

i ba raddau y bydd y camau yn amharu ar denantiaid eraill a’r effaith arnynt

maint busnes y landlord (er enghraifft, nifer a/neu werth daliadau)

faint o adnoddau ariannol ac adnoddau eraill sydd gan y landlord

faint o adnoddau a ddefnyddiwyd eisoes ar wneud addasiadau

faint o gymorth ariannol a chymorth arall sydd ar gael.

Nodweddion ffisegol

Ni fydd yn rhaid i landlordiaid a rheolwyr adeiladau rhent gymryd unrhyw gamau a fydd yn golygu cael gwared ar nodweddion ffisegol neu eu newid. Fodd bynnag, mae rheoliadau wedi penderfynu ar y nodweddion hynny nad ydynt yn cyfrif fel ‘nodweddion ffisegol’ ac felly y gall fod angen eu haddasu i denant neu ddeilydd anabl, sef:

adnewyddu neu ddarparu unrhyw arwyddion neu hysbysiadau

adnewyddu tapiau neu ddolenni drysau

adnewyddu, darparu neu addasu cloch y drws neu system fynediad

newidiadau i liw unrhyw arwyneb (megis, er enghraifft, mur neu ddrws).

Hefyd, mae’r rhwymedigaethau newydd yn y DGSA yn atgyfnerthu’r ddeddfwriaeth dai gyfredol sy’n datgan na all landlord yn afresymol wrthod caniatâd i denantiaid anabl sydd angen gwneud addasiadau ffisegol i’w cartrefi am resymau cysylltiedig â’u hanabledd. Rhaid i’r tenant dalu am y newidiadau a rhaid holi am ganiatâd. Ni fydd yr hawl hon gan denantiaid unigol i wneud addasiadau yn gymwys i ‘rannau cyffredin’ eiddo megis grisiau neu gynteddau i flociau o fflatiau cymunedol. Mae’r hawl yn ymestyn i rannau cyffredin yn yr Alban - ond byddai’n rhaid i denant hefyd gael caniatâd perchnogion eraill rhannau cyffredin yn ogystal â’r landlord. Mae manylion y darpariaethau hyn ym mhenodau 18 a 19 y Cod Ymarfer.

Adran 2: Trosolwg o’r Ddyletswydd i Sicrhau Cydraddoldeb i Bobl Anabl

Mae tai cymdeithasol yn hynod bwysig i bobl anabl. Mae llawer mwy o bobl anabl yn byw mewn tai cymdeithasol nag mewn unrhyw ddeiliadaeth arall. Mae pobl anabl ym Mhrydain a’u teuluoedd ddwywaith yn fwy tebygol o fyw mewn lle o eiddo awdurdodau lleol na’u cyfoedion nad ydynt yn anabl.

Fel arall, mae diwallu anghenion a disgwyliadau pobl anabl yn rhan hanfodol o fusnes y sector tai cymdeithasol. Mae 42 y cant o aelwydydd cymdeithas tai yn Lloegr yn cynnwys aelod sydd â salwch hirdymor neu anabledd ac o’r bobl hynny mae un o bob saith yn defnyddio cadair olwyn. Oni bai bod arferion ac adeiladau busnesau wedi’u llunio i ystyried anghenion pobl anabl yna ni ellir dweud eu bod yn addas i’r pwrpas.

Er gwaetha’r ffaith fod pobl anabl yn gyfran sylweddol o gwsmeriaid sefydliadau tai cyhoeddus, yn draddodiadol mae anabledd wedi cael ei ystyried yn fater ‘anghenion arbennig’ yn hytrach na mater cwsmer prif ffrwd. Mae defnyddio iaith megis ‘pobl sy’n agored i niwed’ yn gwaethygu’r sefyllfa ac yn gwthio unigolion ymhellach I’r cyrion. Mae’r DED yn ei gwneud yn ofynnol i sefydliadau roi’r gorau i ddefnyddio’r dull hwn a gweithio i ddarparu profiad tai cyfartal i bobl anabl o fewn popeth y mae’r sefydliad yn ei wneud, nid dim ond yn y gwasanaethau traddodiadol y mae pobl yn eu defnyddio.

Dyma newid gwirioneddol gyffrous o’i gymharu â’r ffocws hawliau unigolion yn Neddf Gwahaniaethu ar sail Anabledd 1995. Nid yw yn ymwneud â mwy o hawliau i unigolion; yn hytrach mae’n ymwneud â gwella polisïau a gwasanaethau awdurdodau cyhoeddus yn gyffredinol i bob unigolyn anabl. Yn hyn o beth, mae’r ddyletswydd yn adlewyrchu model cymdeithasol o anabledd sy’n canolbwyntio ar y rhwystrau sy’n wynebu unigolion anabl ac yn darparu dulliau ar gyfer cael gwared ar y rhain a’u hatal.

Rhaid i’r rhan fwyaf o awdurdodau gynhyrchu Cynllun Cydraddoldeb i Bobl Anabl (DES). Mae datblygu’r Cynllun yn cynorthwyo i nodi lle y gellir gweithredu i sicrhau bod pobl anabl yn cael eu trin yn deg ac yn gallu cael safon weddus o fyw. Mae’n darparu fframwaith i nodi problemau a sicrhau bod rhaglenni a datblygiadau newydd yn gweithredu’n gywir o’r dechrau.

 Bydd gweithredu cydraddoldeb i bobl anabl yn gywir hefyd yn cynorthwyo sefydliadau tai i ddarparu gwell gwasanaethau i bawb. Er enghraifft, bydd gwefan wedi’i chynllunio i sicrhau bod pobl â nam ar eu llygaid yn fuddiol i bawb oherwydd ei bod yn hawdd defnyddio’r safle a’i bod yn darparu gwybodaeth mewn amrywiaeth o ffyrdd hygyrch.

I bwy y mae’r ddyletswydd newydd yn berthnasol?

Mae’r gyfraith newydd yn ei gwneud yn ofynnol i sefydliadau ar draws y sector cyhoeddus (a’r rhai yn y sector gwirfoddol sy’n cyflawni swyddogaethau cyhoeddus) fynd ati’n ddiwyd i sicrhau bod pobl anabl yn cael eu trin yn deg.

Mae dwy lefel o ddyletswydd o dan y Ddeddf Gwahaniaethu ar sail Anabledd, dyletswydd gyffredinol a dyletswyddau penodol, fel yr eglurir isod.

Mae’r ddyletswydd gyffredinol yn berthnasol i bob awdurdod cyhoeddus. Bydd hynny’n cynnwys y rhai nad ydynt yn awdurdodau cyhoeddus ‘pur’ (megis adrannau’r llywodraeth, awdurdodau lleol) ond sy’n cyflawni swyddogaethau arbennig y gall awdurdod cyhoeddus eu cyflawni, er enghraifft, Sefydliadau Rheoli Hyd Braich (ALMOau). Nid oes rhestr derfynol o sefydliadau sy’n dod o dan y ddyletswydd gyffredinol (yn wahanol i’r Ddyletswydd Cydraddoldeb Hiliol). Gan amlaf, mae’n glir a yw sefydliadau wedi’u cwmpasu. Bydd y ddyletswydd gyffredinol yn berthnasol ymysg eraill i:

Sefydliadau Rheoli Hyd Braich (ALMOau)

Audit Scotland

Communities Scotland

English Partnership

adrannau’r llywodraeth

adrannau tai awdurdodau lleol

byrddau tai rhanbarthol a 

Gweinidogion yr Alban

y Comisiwn Archwilio a

y Gorfforaeth Dai

Llywodraeth Cynulliad Cymru

Swyddfa Archwilio Cymru.

Mae rheoliadau dan y DGSA yn rhestru’r awdurdodau y mae’r hyn a elwir yn ddyletswyddau penodol yn berthnasol iddynt. Mae’r dyletswyddau penodol yn berthnasol i’r canlynol (Mae’r rhestr hon yn y Cod Ymarfer hefyd):

Audit Scotland

Communities Scotland

English Partnership

adrannau’r llywodraeth

awdurdodau lleol

y Comisiwn Archwilio 

y Gorfforaeth Dai

Llywodraeth Cynulliad Cymru

Swyddfa Archwilio Cymru.

Cymdeithasau Tai

Nid yw cymdeithasau tai wedi’u rhestru fel rhai sy’n cael eu cwmpasu gany i’r Ddyletswydd Cydraddoldeb Hiliol ac yn gyfreithiol ni chânt eu hystyried yn awdurdodau cyhoeddus ar lawer cyfri. Fodd bynnag, barn y CHA a’r Gorfforaeth Dai yw ei bod yn debygol y bydd cymdeithasau tai yn awdurdodau cyhoeddus at ddibenion y DED, ac felly bydd y ddyletswydd gyffredinol yn berthnasol iddynt. Mae hyn oherwydd bod eu strwythurau neu waith wedi’i gysylltu’n agos â dirprwyo neu gontractio swyddogaethau o’r Wladwriaeth neu gorff cyhoeddus; mae cymdeithasau tai yn derbyn cyllid cyhoeddus; mae buddiant gan y cyhoedd yn y swyddogaethau sy’n cael eu cyflawni; ac maent yn gwasanaethu buddiant cyhoeddus yn hytrach nag un ar gyfer elw. Felly, mae’r Ddyletswydd i Sicrhau Cydraddoldeb i Bobl Anabl yn ymestyn ymhellach na’r Ddeddf Hawliau Dynol.

Beth bynnag mae’r Gorfforaeth Dai, Communities Scotland a Chynulliad Cenedlaethol Cymru wedi nodi y byddant yn trosglwyddo cyfrifoldeb i gymdeithasau tai trwy eu pwerau rheoliadol mewn modd tebyg i’w dull o gydymffurfio â’r Ddyletswydd Cydraddoldeb Hiliol.

Er nad yw cymdeithasau tai wedi’u rhestru yn y rheoliadau sy’n pennu i ba awdurdodau y mae’r dyletswyddau penodol yn berthnasol iddynt, mae’r ddyletswydd yn berthnasol i’r Gorfforaeth Dai ac mae’r Gorfforaeth wedi gwneud y datganiad canlynol i’r CHA:

‘Yn dilyn cyhoeddi ei Chynllun Cydraddoldeb i Bobl Anabl a’i Chynllun Gweithredu ym mis Tachwedd 2006 bydd y Gorfforaeth yn disgwyl i gymdeithasau ddatblygu Cynlluniau Cydraddoldeb i Bobl Anabl a Chynlluniau Gweithredu eu hunain yn ystod 2007 i’w cyhoeddi o fis Rhagfyr 2007 ymlaen.’

Mae’r Gorfforaeth yn disgwyl monitro a chyhoeddi crynodeb o sefyllfa a chynnydd cymdeithasau yn seiliedig ar waith thematig ar gydraddoldeb i bobl anabl, gan ddefnyddio data o’r ffurflen hunanasesu. Bydd y broses debygol ar gyfer gwneud hyn yn cynnwys sefydlu llinell sylfaen gan ddefnyddio ffurflenni 2007 (ym mis Mawrth 2007). Gellir asesu cynnydd yn ystod 2007, gan gynnwys datblygu Cynlluniau a Chynlluniau Gweithredu wedyn ym mis Mawrth 2008.

Sefydliadau Rheoli Hyd Braich (ALMOau)

Tra bo’r ddyletswydd gyffredinol yn berthnasol i ALMOau nid felly'r dyletswyddau penodol. Fodd bynnag, efallai y bydd awdurdodau lleol yn ei gwneud yn ofynnol i ALMOau sy’n cyflawni gwaith ar eu rhan i gynhyrchu Cynlluniau Cydraddoldeb i Bobl Anabl i ddangos eu bod yn rhoi sylw priodol i gydraddoldeb i bobl anabl, yn yr un modd ag y mae’r Gorfforaeth Dai wedi gwneud i gymdeithasau tai.

Dyddiadau allweddol

Daw’r dyletswyddau i rym ar 4 Rhagfyr 2006 a dylai pob awdurdod cyhoeddus fod yn barod erbyn hynny. Mae’r dyletswyddau yn berthnasol i Gymru, Lloegr a’r Alban, ac o ran pob nodwedd allweddol maent yr un fath yn y tair gwlad.

Mae’r CHA wedi cynhyrchu Cod Statudol i Gymru a Lloegr ac un ar wahân i’r Alban:

Dylai unrhyw un sy’n gysylltiedig â gweithredu’r ddyletswydd ar lefel polisi, cynllunio neu strategaeth gael copi o God Ymarfer perthnasol y CHA sy’n egluro cysyniadau allweddol megis cydraddoldeb i bobl anabl, ac yn rhoi canllawiau ymarferol ar bob agwedd ar y ddyletswydd.

Gorfodi

Mae gan y CHA y pŵer i gymryd camau cyfreithiol lle nad yw awdurdodau yn cyflawni eu cyfrifoldebau a hefyd gall awdurdodau fod yn destun adolygiad barnwrol gan bartïon â buddiant os ydynt o’r farn eu bod yn torri’r dyletswyddau cyffredinol.

Arolygiaeth

Bydd y cyrff hynny, megis y Comisiwn Archwilio, sy’n arolygu perfformiad awdurdod cyhoeddus yn ystyried perfformiad o ran cydraddoldeb i bobl anabl ochr yn ochr â meini prawf arolygu eraill.

Pobl anabl

Y diffiniad o anabledd yw’r un a ddefnyddir yn y DGSA ac mae’n cynnwys amrywiaeth eang o anableddau o bobl sydd â chlefyd Alzheimer ac arthritis i’r rhai sydd ag anableddau dysgu, iselder, diabetes, canser ac ati. Mae gwybodaeth bellach am y diffiniad yn amgaeedig yn Atodiad I. Mae’n hanfodol bod sefydliadau tai yn ystyried effaith eu penderfyniadau ar yr amrywiaeth lawn o bobl anabl gan gynnwys plant anabl. Mae’n bwysig ystyried yr amrywiaeth lawn o bobl anabl - o ran y math o nam a’r rhwystrau y mae pobl yn dod ar eu traws yn ogystal â materion cydraddoldeb eraill megis ethnigrwydd, oed, rhyw, cyfeiriadedd rhywiol a chrefydd neu gredo.

Amlinelliad o’r ddyletswydd gyffredinol

Mae’r ddyletswydd yn ei gwneud yn ofynnol i gyrff cyhoeddus wrth gyflawni eu swyddogaethau roi sylw priodol i’r angen i:

hyrwyddo cyfle cyfartal rhwng pobl anabl â phobl eraill

dileu gwahaniaethu sy’n anghyfreithlon o dan y Ddeddf Gwahaniaethu ar sail Anabledd

dileu aflonyddu sy’n gysylltiedig â’u hanabledd ar bobl anabl 

hyrwyddo agweddau positif tuag at bobl anabl

annog pobl anabl i gymryd rhan mewn bywyd cyhoeddus

cymryd camau i ddiwallu anghenion pobl anabl, hyd yn oed os yw hyn yn gofyn am driniaeth fwy ffafriol.

Mae ‘sylw priodol’ yn golygu y dylai sefydliadau roi pwysau priodol i’r angen i hyrwyddo cydraddoldeb i bobl anabl yn gymesur â’i berthnasedd.

Mae’r canlynol yn nodi meysydd y mae angen i gyrff cyhoeddus roi sylw priodol iddynt:

	Hyrwyddo agweddau positif tuag at bobl anabl

Mae elusen iechyd meddwl leol yn gweithio gyda landlord cymdeithasol i ddarparu llety â chymorth yn y gymuned i ddefnyddwyr gwasanaeth iechyd meddwl sy’n gadael ysbyty. Mae’r landlord yn gweithio gyda’r elusen i sicrhau bod preswylwyr lleol yn ymwybodol o natur y llety a’r angen amdano, yn ogystal â’r buddiannau positif i’r gymuned yn sgil y preswylwyr. Mae’r landlord yn gweithredu’n rhagweithiol i atal aflonyddu posib ar ddefnyddwyr y gwasanaeth iechyd meddwl


	Cymryd camau i ddiwallu anghenion pobl anabl, hyd yn oed os yw hyn yn gofyn am driniaeth fwy ffafriol

Mae gan sefydliad tai bolisi atgyweirio llym sy’n asesu pa mor ddifrifol yw’r gwaith atgyweirio sydd ei angen a’r adnoddau sydd gan y sefydliad tai. Mae’r sefydliad tai yn penderfynu cynnwys gofyniad yn y polisi hwnnw i ystyried a oes gan denant neu ddeilydd anabledd a sut y bydd disgwyl i’r gwaith gael ei wneud yn effeithio arnyn nhw. O ganlyniad, pan fo sawl golau y tu allan wedi torri ar ystâd o dai a bod sawl un wedi cwyno am hynny, mae’r sefydliad tai yn penderfynu rhoi blaenoriaeth i atgyweirio’r golau sydd y tu allan i eiddo tenant sy’n gweld yn rhannol gan ei fod yn cael ei effeithio’n anghymesur am nad oes digon o olau y tu allan i’w eiddo a bydd yn ei chael yn anodd iawn i fynd allan ar ôl iddi dywyllu heb ddigon o olau. Mae’r sefydliad tai yn gadael i’r gwaith ar gyfer y tenant anabl ‘neidio’r ciw’ ond dim ond fel bo’r gwasanaeth y maen nhw’n ei gynnig i’r tenant hwnnw’n fwy cyfartal.


	Dileu aflonyddu ar bobl anabl sy’n gysylltiedig â’u hanabledd 

Mae sefydliad tai wedi cydweithio â’r heddlu lleol a grŵp gweithredu anabledd i wella cyfraddau'r bobl anabl sy’n adrodd ar aflonyddu.  Mae hyn wedi golygu bod y sefydliad tai yn gallu mynd i’r afael â mwy o achosion o aflonyddu ac ymdrin â’r sawl sy’n troseddu yn fwy effeithiol. Roedd y sefydliad tai yn bryderus nad oedd pobl anabl yn adrodd ar ddigwyddiadau o aflonyddu. Gan gydweithio â sefydliad anabledd lleol cynhaliodd y sefydliad tai a’r heddlu gyfarfod yn swyddfeydd y sefydliad anabledd i ganfod beth oedd yn atal pobl anabl rhag adrodd ar yr aflonyddu roedden nhw’n ei wynebu. Canfuwyd bod llawer o bobl anabl yn teimlo y byddai adrodd ar yr aflonyddu yn gwneud y sefyllfa’n waeth ac nid oeddynt o’r farn y byddai’r heddlu yn eu cymryd o ddifrif. Penderfynwyd sefydlu system adrodd swyddogol yn swyddfeydd y sefydliad anabledd nad oedd yn agos i’r ystâd dai. Byddai’r heddlu a’r sefydliad tai ar y cyd yn ymdrin ag unrhyw achosion o aflonyddu. Darparu gwell cyfleoedd i bobl anabl i adrodd ar aflonyddu yw’r cam cyntaf i ddileu aflonyddu.


	Hyrwyddo cyfle cyfartal rhwng pobl anabl a phobl eraill

Mae sefydliad tai yn cynnal arolwg dienw o weithwyr cyflogedig ac yn canfod mai nifer fach iawn o weithwyr cyflogedig anabl sydd ganddynt. Mae’r sefydliad tai yn cynnal asesiad o’u polisïau recriwtio, cyflogaeth a chadw mewn ymgais i ganfod lle gall fod yna rwystrau rhag recriwtio a chadw gweithwyr cyflogedig anabl. Mae’r sefydliad tai yn gweithio gyda phobl anabl gydag arbenigedd mewn materion cyflogaeth ac yn canfod bod rhai o’u disgrifiadau swydd a manylebau person yn cynnwys rhai meini prawf a allai atal pobl anabl rhag ymgeisio. Mae’r meini prawf hyn yn cael eu hadolygu. Maen nhw hefyd yn penderfynu hysbysebu’n fwy eang a thargedu pobl anabl a Chynghorydd Cyflogaeth Anabledd y ganolfan gwaith gyda’i bwletinau swydd. Trwy wneud hyn maen nhw’n sicrhau bod pobl anabl yn cael cyfle cyfartal i ymgeisio am swyddi.


	Dileu gwahaniaethu sy’n anghyfreithlon o dan y Ddeddf Gwahaniaethu ar sail Anabledd

Mae sefydliad tai yn cynnal archwiliad mynediad o’u swyddfeydd cyhoeddus a’r wybodaeth a ddarperir ganddo i gwsmeriaid gan gynnwys ei wefan i weld a ydyn nhw’n darparu eu gwasanaethau mewn modd hygyrch i bobl anabl. Mae’r archwiliad yn nodi bod eu swyddfeydd yn hygyrch yn ffisegol ond efallai nad yw ei swyddfeydd a’r wybodaeth a ddarperir ganddo yn hygyrch i bobl ag anableddau dysgu. Mae’r sefydliad tai yn cydweithio gyda sefydliad lleol o bobl ag anableddau dysgu i ddatblygu gwybodaeth a gwefan mewn iaith hawdd ei deall i bobl ag anableddau dysgu. Maen nhw hefyd yn gweithio gyda phobl ag anableddau dysgu i ddatblygu arwyddion gwell yn ei swyddfeydd ac i hyfforddi gweithwyr cyflogedig mewn ymwybyddiaeth o anabledd gan ganolbwyntio’n arbennig ar anghenion pobl ag anableddau dysgu. Trwy wneud hyn mae’r sefydliad yn cymryd camau i osgoi gwahaniaethu yn erbyn pobl ag anableddau dysgu.


	Annog pobl anabl i gymryd rhan mewn bywyd cyhoeddus

Mae sefydliad tai am ddatblygu cynrychiolaeth well o bobl anabl ar ei gymdeithasau tenantiaid a phreswylwyr. Mae’r sefydliad tai yn cynnal bore coffi a chacennau i denantiaid anabl a’u teuluoedd i ganfod beth all fod yn eu hatal neu eu rhwystro rhag ymuno â chymdeithas tenantiaid. Mae’r cyfarfod yn nodi diffyg gwybodaeth hygyrch am y gymdeithas tenantiaid sy’n golygu nad yw pawb sy’n anabl yn ymwybodol o pryd oedd y cyfarfodydd yn cael eu cynnal. Mae’r bore coffi yn ysgogi camau gweithredu i’r sefydliad tai eu gweithredu i wella gwybodaeth a mynediad cyffredinol i’r cyfarfodydd fel ffordd o weld mwy o bobl anabl yn cymryd rhan.


Mae’r ffordd mae’r gyfraith yn mynegi’r ddyletswydd felly yn tanlinellu’r egwyddor y gall darparu cydraddoldeb go iawn i bobl anabl olygu trin pobl anabl yn fwy ffafriol na phobl eraill yn hytrach na dim ond trin pobl anabl a rhai nad ydynt yn anabl yn yr un ffordd. Mae’n bwysig nodi, yn wahanol i gyfreithiau gwrth-wahaniaethu eraill, nad yw’r Ddeddf yn gwahardd na chyfyngu ar wahaniaethu positif o blaid pobl anabl mewn unrhyw ffordd. Yn wir, efallai bod y DGSA eisoes yn ei gwneud yn ofynnol i drin pobl anabl yn fwy ffafriol trwy’r ddyletswydd i ddarparu addasiadau rhesymol. Er enghraifft, efallai y bydd ar denantiaid anabl angen lle i barcio eu ceir oherwydd eu hanabledd, hyd yn oed pan na fydd tenantiaid eraill yn cael y cyfleuster hwn.

Pa agweddau ar waith yr awdurdod y mae’r ddyletswydd yn berthnasol iddynt?

Mae’r ddyletswydd yn berthnasol i’r holl swyddogaethau nid dim ond i gyflogaeth a darparu gwasanaeth ond pennu cyllideb, caffael, swyddogaethau rheoliadol a gosod fframwaith y sefydliad ar gyfer darparu gwasanaethau.

Caffael a phartneriaethau

Mae’r ddyletswydd gyffredinol yn berthnasol i gymryd rhan mewn partneriaethau ag awdurdodau eraill a chaffael nwyddau a gwasanaethau, lle bydd yn bwysig iawn rhoi sylw priodol i gydraddoldeb pobl anabl.

Lle mae datblygiadau i adeiladau neu wasanaethau tai yn cael eu caffael bydd yn bwysig cynnwys manylebion yn y contract i sicrhau bod anghenion pobl anabl ar gyfer cynllun cynhwysol, cyfathrebu hygyrch ac ati yn cael sylw.

Cefnogi Pobl

Mae sefydliadau tai yn gweithio mewn partneriaeth â sawl sefydliad a dylai’r cytundebau gyda’r partneriaid hyn, ffurfiol neu anffurfiol, ystyried y DED. Mewn rhai meysydd, megis asesiadau ar gyfer addasiadau, mae sefydliadau tai yn aml yn dibynnu ar bartneriaid, p’un ai’n Therapyddion Galwedigaethol neu adrannau gwasanaethau cymdeithasol awdurdodau lleol i gyflawni gwaith pwysig ar eu rhan. Mae’n bwysig bod y sefydliadau tai a’r partneriaid hyn yn cydweithio i wneud yn siŵr bod yr holl sefydliadau sydd ynghlwm yn cyflawni’r dyletswyddau i sicrhau cydraddoldeb i bobl anabl. Mae’n bwysig bod yn rhagweithiol gyda phartneriaid yn enwedig os ydy’r dyletswyddau’n berthnasol iddyn nhw hefyd, a pheidio â chymryd yn ganiataol y bydd sefydliadau partner hefyd yn gweithio ar eu dyletswyddau.

Mae’r rhaglen Cefnogi Pobl yn faes hynod bwysig lle mae angen rhagweithio i sicrhau bod pobl anabl (gan gynnwys pobl ag anableddau dysgu a phroblemau iechyd meddwl wrth gwrs) yn cael y gefnogaeth sydd ei hangen arnynt.

Bydd hi’n bwysig bod gweithio mewn partneriaeth fel hyn yn cael ei ystyried fel rhan o Gynllun Cydraddoldeb i Bobl Anabl yr awdurdod - cynnwys pobl anabl i nodi problemau ac atebion i’w cynnwys yn y cynllun gweithredu.

Amlinelliad o’r dyletswyddau penodol
Beth sydd ei angen?

Rhaid i’r cyrff cyhoeddus hynny y mae’r dyletswyddau penodol yn berthnasol iddynt gyhoeddi Cynllun Cydraddoldeb i Bobl Anabl sy’n dangos sut y bwriadant gyflawni eu Dyletswyddau i Sicrhau Cydraddoldeb i Bobl Anabl.

Dyma’r elfennau hanfodol y mae’n rhaid i’r Cynllun eu cynnwys:

datganiad ar sut bydd pobl anabl yn cael eu cynnwys wrth ddatblygu’r cynllun

cynllun gweithredu

trefniadau ar gyfer casglu gwybodaeth am berfformiad corff cyhoeddus ar gydraddoldeb pobl anabl

manylion am y ffordd mae’r awdurdod yn mynd i ddefnyddio’r wybodaeth a gasglwyd, yn enwedig wrth adolygu effeithiolrwydd ei gynllun gweithredu a pharatoi cynlluniau dilynol.

trefniadau ar gyfer asesu effaith gweithgareddau ar gydraddoldeb pobl anabl.

Rhaid cyhoeddi’r Cynllun Cydraddoldeb i Bobl Anabl. Gellir ei gynnwys mewn dogfennau eraill, megis adroddiad blynyddol neu strategaeth gydraddoldeb, ond mae’n hanfodol bod pobl anabl (a phartïon eraill sydd â diddordeb) yn gwybod lle i ddod o hyd iddo a bod elfennau hanfodol y cynllun mewn un man. Rhaid iddo wrth gwrs fod yn hygyrch i bobl anabl.

Gweithredu ar y Cynllun

Rhaid i sefydliadau nid yn unig gyhoeddi’r Cynllun ond rhaid iddynt hefyd gyflawni’r camau a amlinellir yn eu Cynllun Gweithredu oni bai ei bod yn afresymol neu’n anymarferol gwneud hynny. Mae angen cyhoeddi adroddiad ar weithredu’r Cynllun bob blwyddyn a rhaid i gyrff cyhoeddus adolygu a diwygio’r cynllun bob tair blynedd.

Cynlluniau awdurdod lleol

Tra bydd pob awdurdod lleol yn cynhyrchu Cynllun cyffredinol i’w holl adrannau a swyddogaethau, mae’r CHA yn argymell yn gryf y dylai pob adran unigol ystyried ei sail ei thystiolaeth a llunio ei chynllun gweithredu ei hun.

Lle i ddechrau cydymffurfio â’r Dyletswyddau Sicrhau Cydraddoldeb i Bobl Anabl 

Arweinyddiaeth

Mae newid yn dechrau ar y lefel uchaf. Mae cael arweinyddiaeth gadarn, glir a chyson yn allweddol i gyflawni newid. Mae angen i uwch reolwyr a chyrff llywodraethu ddangos bod y Ddyletswydd i Sicrhau Cydraddoldeb i Bobl Anabl yn berthnasol iddynt, er enghraifft trwy ofyn am adroddiadau ar ei gweithredu a darparu negeseuon clir i staff ynglŷn â’i phwysigrwydd. Mae pobl yn teimlo bod hawl ganddynt i wneud y peth iawn pan fo’r sawl sydd mewn swydd uchel yn dweud ei fod am iddynt wneud hynny. Mae dweud am ganlyniadau cydraddoldeb i bobl anabl, pennu targedau priodol, cynnal cynlluniau gwobrwyo a chymhellion eraill  yn brawf bod yr awdurdod yn ystyried cydraddoldeb i bobl anabl yn fater pwysig.

Mae’n bwysig sicrhau bod y Cynllun Cydraddoldeb i Bobl Anabl yn dangos ymrwymiad ar lefel uchaf yr awdurdod. Dylai’r Bwrdd neu adran gyfatebol gymeradwyo’r Cynllun a’r Cynllun Gweithredu. Dylai’r cyflwyniad gael ei gymeradwyo a’i lofnodi gan y Prif Weithredwr, y Cadeirydd neu unigolyn cyfatebol. Dylai uwch swyddog dderbyn cyfrifoldeb am weithredu’r ddyletswydd a’r Cynllun.

Mae’n hanfodol hefyd fod gan bobl anabl swyddi cyfrifol mewn sefydliadau tai nid yn unig fel gweithwyr cyflogedig ond hefyd ar fyrddau llywodraethu neu grwpiau cynghori. Dylai sefydliadau tai fynd ati i annog pobl anabl i ymgeisio am y swyddi hyn o awdurdod, a thrwy hynny ddangos eu hymrwymiad i gydraddoldeb i bobl anabl yn eu sefydliadau yn ogystal â thrwy ddarparu gwasanaeth. Mae’r DED yn mynnu sylw priodol i annog pobl anabl i gymryd rhan.

Hyfforddi a sgiliau

Er mwyn i’r ddyletswydd fod yn effeithiol bydd angen hyfforddi staff. Dylai hyfforddiant cydraddoldeb i bobl anabl sylfaenol fod yn rhan o unrhyw hyfforddiant ar y ddyletswydd. Bydd angen i staff fod yn ymwybodol o’r hyn yw’r DED, pam ei bod yn angenrheidiol a sut y mae’n ymwneud â’u swydd. Dylai’r hyfforddiant hefyd ganolbwyntio ar y sgiliau sydd eu hangen i roi sylw priodol i gydraddoldeb i bobl anabl wrth gyflawni gweithgareddau bob dydd ar bob lefel o sefydliad tai.

Byddai o fantais cael rhywun sydd mewn swydd o awdurdod ac sydd ag arbenigedd mewn anabledd i gynghori a chydgysylltu mewn sefydliad. Gallai unigolyn o’r fath ddod yn ganolbwynt ar gyfer gweithredu newid ac arwain gweithwyr cyflogedig i groesawu negeseuon a fframwaith y Ddyletswydd i Sicrhau Cydraddoldeb i Bobl Anabl.

Targedau

Os yw sefydliadau tai yn canolbwyntio ar y canlyniadau y maent am eu cyflawni gyda’r ddyletswydd hon a’i rhannu’n gamau hydrin, yna mewn gwirionedd mae’n syml iawn. Mae angen i sefydliadau tai feddwl am yr hyn fydd yn cynrychioli canlyniadau llwyddiannus iddynt o ran y Ddyletswydd i Sicrhau Cydraddoldeb i Bobl Anabl. Dylent bennu targedau perfformiad priodol a bydd angen iddynt ystyried anghenion hyfforddi a dyrannu cyllidebau priodol ar gyfer hyfforddi, ymchwil a chyfranogi.

Cynllunio Cynhwysol 

Mae’r CHA yn argymell mabwysiadu cynllun cynhwysol fel egwyddor tra phwysig wrth gynllunio, adeiladu a rheoli tai er mwyn llwyddo i gydymffurfio â’r DED. Am wybodaeth bellach ar Gynllunio Cynhwysol gweler:

Parteriaeth Lloegr, ‘Guidance Note on Inclusive Design’ www.englishpartnerships.co.uk/inclusivedesign.htm

Gweithrediaeth yr Alban, ‘Planning and Building Standards Advice Note – Inclusive Design (PAN78)’, www.scotland.gov.uk/library/pan/pan-cover.asp
Dim ond os yw’r amgylchedd a grëir yn diwallu anghenion pawb y gellir sicrhau cynllun da. Bydd pawb, rhywbryd, yn wynebu rhyw fath o gyfyngiad ar eu symudedd  - fel ymwelydd gyda bagiau swmpus, rhiant â phlant ifanc, unigolyn hŷn neu unigolyn ag anafiadau. Mae Cynllunio Cynhwysol yn cydnabod a darparu ar gyfer gwahaniaethau yn y ffordd y mae pobl yn defnyddio’u hamgylcheddau ac yn ymdrechu i gael gwared ar y rhwystrau sy’n creu ymdrech a gwahanu gormodol. Mae’n galluogi pawb i gyfranogi’n gyfartal, yn hyderus ac yn annibynnol mewn gweithgareddau bob dydd. Mae Cynllunio Cynhwysol, fel y ddyletswydd, yn ymwneud â chydraddoldeb i bawb ac nid ag anghenion un unigolyn yn hytrach nag un arall. Mae Cynllunio Cynhwysol fel y ddyletswydd yn annog cynnwys cydraddoldeb o’r cychwyn cyntaf ac nid rhywbeth sy’n cael ei ychwanegu wedyn pan fo problemau’n codi.

Syrfëwyr, penseiri, cynllunwyr, tirfesurwyr rheoli adeiladu, peirianwyr, ymgynghorwyr mynediad a rheolwyr cyfleusterau sy’n gweithio tuag at yr un egwyddorion ac amcanion sy’n creu amgylchedd cynhwysol.

Mae Cynllunio Cynhwysol yn meithrin cydnabyddiaeth nid yn unig o anghenion pobl anabl ond hefyd anghenion menywod, plant a phobl hŷn. O ran anabledd, mae angen deall y rhwystrau sy’n wynebu pobl ag anableddau dysgu, cyflyrau iechyd meddwl, nam gweledol a nam ar y clyw yn ogystal â’r rhai â nam ar eu symudedd.

Paratoi Cynllun i Sicrhau Cydraddoldeb i Bobl Anabl:  Meithrin gallu i ddarparu ar gyfer cwsmeriaid anabl

Cam Un – Cynnwys pobl anabl

Mae cynnwys pobl anabl nid yn unig yn un o ofynion y ddyletswydd ond yn rhywbeth a ddylai ddod â manteision aruthrol o ran arbenigedd i’r sefydliad. Mewn datganiad i’r CHA, dywedodd Anne McGuire, y Gweinidog dros Bobl Anabl:

‘Mae pobl anabl yn llygad eu lle wrth awgrymu na ddylai llunwyr polisi wneud 'dim ynglŷn â ni hebom ni'. All neb ohonom wella cyfleoedd i bobl anabl yn effeithiol - mewn cyflogaeth neu yn y gwasanaethau a gynigwn - oni bai ein bod yn siarad â phobl anabl a’u cynnwys yn y broses benderfynu. Dyna pam rydw i’n gweld bod cynnwys pobl anabl yn rhywbeth canolog i’r Ddyletswydd i Sicrhau Cydraddoldeb i Bobl Anabl.’

Dylid eu cynnwys, ymhlith pethau eraill er mwyn:

nodi’r rhwystrau y mae pobl anabl yn eu hwynebu a chanlyniadau anfoddhaol

pennu blaenoriaethau ar gyfer cynlluniau gweithredu a 

chynorthwyo i gynllunio ac adolygu gweithgaredd.

Mae’r CHA wedi cynhyrchu canllawiau manwl ar gynnwys pobl anabl, y gellir eu lawrlwytho o wefan y CHA, www.dotheduty.org. 

Sut?

Ni ddylid drysu cynnwys gydag ymgynghori. Mae’r ddyletswydd hon yn gofyn am gysylltu’n llawer mwy ymarferol gyda rhanddeiliaid anabl yn ystod pob cam. Rhaid i gyllidebau ar gyfer cysylltu â phobl anabl ystyried yn realistig y costau sy’n gysylltiedig â chyfathrebu a chydweithredu’n barhaus.

Pwy?

Mae’r ddyletswydd benodol yn ei gwneud yn ofynnol i sefydliadau, wrth ddatblygu eu Cynllun, gynnwys pobl anabl sy’n ymddangos eu bod â budd yn y ffordd mae awdurdod yn cyflawni ei swyddogaethau. Mae’n bwysig ystyried amrywiaeth lawn pobl anabl - o ran y math o nam a’r rhwystrau y mae pobl yn eu hwynebu, yn ogystal â materion cydraddoldeb eraill megis ethnigrwydd, oed, rhyw, cyfeiriadedd rhywiol a chrefydd neu gredo. Mae sawl sefydliad tai wedi cael dechrau da oherwydd eu trefniadau ar gyfer cynnwys tenantiaid cyfredol ond bydd angen iddynt ymestyn eu cysylltiad â grwpiau eraill.

Dyma enghraifft o’r Cod Ymarfer sy’n dangos sut y gall y sector tai cymdeithasol gynnwys pobl anabl.

	Efallai y bydd darparwr tai am sefydlu Compact Tenant penodol i denantiaid anabl. Cytundebau yw’r Compactau rhwng landlordiaid a thenantiaid yn amlinellu sut y bydd tenantiaid yn cymryd rhan mewn penderfyniadau sy’n effeithio ar eu cartrefi a’u cymunedau. Gallai Compact penodol i bobl anabl ddarparu ffordd strwythuredig ac effeithiol o gynnwys pobl anabl mewn amrywiaeth o benderfyniadau allweddol.


Mae yna amryw o ffyrdd i gynnwys pobl anabl gan gynnwys cyfranogiad cyn-ddefnyddwyr, defnyddwyr cyfredol a darpar ddefnyddwyr, gweithwyr cyflogedig a’r gymuned ehangach. Mae’r rhain yn cynnwys defnyddio pobl anabl trwy:

sefydliad/au lleol i bobl anabl lle maent yn bodoli

fforymau, megis rhwydweithiau gweithwyr cyflogedig anabl

sefydlu fforymau arbenigol o bobl anabl (lle nad oes rhai yn bodoli ar hyn o bryd)

segmentu a datblygu mecanweithiau ymgynghori neu ddefnyddio rhwydweithiau cyfredol.

Adnoddau cyfyngedig sydd gan sefydliadau pobl anabl ac mae’n hanfodol y telir costau iddynt am gymryd rhan. 

Cam Dau - Mapio 

Mae angen cyflawni’r gwaith o brif ffrydio cydraddoldeb i bobl anabl i bolisïau a rhaglenni trwy ddealltwriaeth fanwl o anghenion penodol pobl â gwahanol fathau o anabledd. Rhaid i sefydliadau y mae’r dyletswyddau penodol yn berthnasol iddynt amlinellu eu trefniadau i gasglu a dadansoddi gwybodaeth o ran gwasanaethau, cyflogaeth a swyddogaethau perthnasol eraill yn eu Cynlluniau Sicrhau Cydraddoldeb i Bobl Anabl; a rhaid iddynt roi’r trefniadau hyn ar waith. Yn ogystal â chasglu tystiolaeth i fapio perfformiad cyfredol sefydliad o ran cydraddoldeb i bobl anabl, bydd yn bwysig i awdurdodau roi systemau ar waith i fonitro cynnydd neu nodi problemau. Rydyn ni’n cynnwys yr agwedd fonitro yn ein canllawiau yn Adran 3 ar Gymhwyso’r Ddyletswydd i Sicrhau Cydraddoldeb i Bobl Anabl i Dai.

Pam?

Nid yw mapio ar ei ben ei hun yn cyflawni dim, ond mae’n helpu’r sefydliad wrth benderfynu beth yw’r camau gorau i wella cydraddoldeb i bobl anabl. Bydd y wybodaeth yn helpu’r sefydliad i asesu ei berfformiad ei hun ac yn nodi meysydd lle mae’n llwyddo i hyrwyddo cydraddoldeb yn dda a meysydd lle mae bylchau mewn gwybodaeth.

Rhaid i’r wybodaeth hon fod yn sail i weithredu cymesur i hyrwyddo cydraddoldeb i bobl anabl fel sy’n ofynnol yn ôl y dyletswyddau – ar adegau bydd y camau hyn yn cynnwys casglu gwybodaeth ychwanegol. Er enghraifft:

Mae ymchwil gan Mencap wedi dangos nad oes gan 50 y cant o awdurdodau lleol syniad faint o bobl ag anableddau dysgu sy’n byw gyda rhieni oedrannus.

Er bod awdurdodau lleol yn cofnodi faint o bobl anabl y cyfrifir eu bod yn ddigartref does fawr ohonynt yn olrhain eu cynnydd mewn perthynas ag ailgartrefu.

Fodd bynnag, gall gweithredu mecanweithiau newydd i gasglu tystiolaeth gymryd amser. Mae’n bwysig nad yw sefydliadau yn disgwyl i’r wybodaeth ychwanegol hon fod ar gael cyn gwneud cynlluniau i wella’u perfformiad. Mewn sawl achos, bydd ymchwil ansoddol (gan gynnwys ymchwil o ffynonellau perthnasol eraill) a chynnwys pobl anabl yn ddigon ar y cychwyn i nodi lle mae angen gweithredu i ddarparu gwell canlyniadau i bobl anabl.

Er mwyn sicrhau y gwneir defnydd da o’r wybodaeth a gesglir bydd yn bwysig ystyried sut fydd y wybodaeth yn cael ei dosbarthu i’r rhai sydd ei hangen. Er enghraifft, wrth gyflawni asesiadau effaith ar bolisïau newydd, bydd angen i weithwyr cyflogedig fod wedi’u hyfforddi mewn cydraddoldeb i bobl anabl a chael mynediad i wybodaeth am anghenion cwsmeriaid anabl.

Sut?

Dylai awdurdodau gymryd camau ar unwaith i sicrhau bod y gwaith o gasglu data cyffredinol yn crynhoi gwybodaeth am bobl anabl er mwyn gallu edrych yn fanwl ar eu profiadau penodol.  Er enghraifft, gellir cael gwybodaeth gan:

denantiaid

arolygon gweithwyr cyflogedig

mesurau perfformiad cyfredol

adolygiadau Gwerth Gorau 

ystadegau digartrefedd mewn awdurdodau lleol

monitro cwynion.

Bydd angen ymchwil ychwanegol yn benodol ar gydraddoldeb i bobl anabl - meintiol ac ansoddol er mwyn deall y rhwystrau penodol sy’n arwain at brofiadau tai gwaeth i bobl anabl, a beth yw’r camau mwyaf effeithiol i fynd i’r afael â’r rhain. Weithiau bydd yn bwysig edrych ar brofiadau penodol pobl â mathau penodol o nam oherwydd y gallan nhw wynebu rhwystrau arbennig. Er enghraifft, gallai’r hyn fydd yn flaenoriaeth i bobl â nam gweledol wrth ystyried lle bydd eu cartref fod yn wahanol iawn i rai pobl â nam ar eu symudedd. Efallai mai golau stryd da a lleoliad heb fod ymhell o drafnidiaeth gyhoeddus yw blaenoriaeth unigolyn â nam gweledol, tra bo unigolyn â nam ar ei symudedd sy’n gallu gyrru angen lle i barcio a heb fod angen bod yn agos i drafnidiaeth gyhoeddus.

Nid oes syniad gan lawer o sefydliadau tai faint o bobl anabl sy’n byw mewn tai anaddas. Bydd casglu’r wybodaeth hon o gymorth i lywio’r gwaith o gynllunio ar gyfer cartrefi hygyrch newydd neu wedi’u hadnewyddu, addasiadau a pholisi prydlesu sector preifat. Gallai hefyd gefnogi’r gwaith o lunio cofrestr tai i bobl anabl (a drafodir yn fwy manwl yn adran 3) gan baru pobl anabl ag eiddo addas.

Mae’r CHA wedi cynhyrchu canllawiau manwl ar Gasglu a Defnyddio Tystiolaeth, y gellir ei lawrlwytho o wefan y CHA yn www.dotheduty.org. 

Cam Tri – Y Cynllun Gweithredu 

Rhaid i’r Cynllun Gweithredu amlinellu’r camau allweddol y bydd yr awdurdod yn eu gweithredu i hyrwyddo cydraddoldeb i bobl anabl yn ystod cyfnod y Cynllun i Sicrhau Cydraddoldeb i Bobl Anabl (tair blynedd). Dylai fynd i’r afael â phob agwedd ar gydraddoldeb i bobl anabl gan gynnwys dileu aflonyddu ac annog cyfranogiad pobl anabl mewn bywyd cyhoeddus. Dylai’r cynllun gweithredu gynnwys camau priodol ym mhob un o swyddogaethau’r awdurdod. Dylai’r cynllun gweithredu fod â’r nod o wneud gwelliannau ymarferol i gydraddoldeb i bobl anabl a chaiff ei lywio gan gyfranogiad pobl anabl wrth iddo gael ei gynhyrchu. Argymhellir bod sefydliadau tai yn pennu targedau penodol mewn meysydd cyflogaeth neu ddarparu gwasanaethau allweddol y bydd yn hawdd iddo fesur ei berfformiad.

Nid yw cynlluniau yn debygol o allu rhoi sylw i bob maes o bryder i bobl anabl yn y tair blynedd cyntaf a bydd angen ystyried blaenoriaethau. Mae hyn yn golygu y dylid canolbwyntio ymdrechion ar y meysydd hynny a fydd yn cael yr effaith fwyaf ar fywydau pobl anabl.

Mae’r CHA yn argymell y dylid cynnwys rhai camau allweddol:

sefydlu cofrestri tai i bobl anabl i wneud gwell defnydd o dai hygyrch

datganiadau cynllunio cynhwysol o fewn strategaethau rheoli asedau

gwella gwasanaethau addasu sydd ar gael i ddarpar denantiaid a thenantiaid cyfredol

adolygu / asesu effaith strategaethau aflonyddu ac ymddygiad gwrthgymdeithasol

adolygu / asesu effaith strategaethau a pholisïau digartrefedd.

Cam Pedwar – Asesu effaith polisïau a gweithgareddau

Un o’r ffyrdd allweddol o sicrhau bod cydraddoldeb i bobl anabl wedi’i blannu’n ddwfn ym mholisïau a gweithgareddau sefydliad yw cynnal asesiadau o effaith cydraddoldeb i bobl anabl yn systematig. Mae angen i’r Cynllun Cydraddoldeb i Bobl Anabl amlinellu datganiad o’r dulliau a ddefnyddir ar gyfer yr asesiadau effaith hyn.

Pam?

Nid yw asesiad effaith ar ei ben ei hun yn cyflawni dim, ond mae’n galluogi sefydliadau tai i nodi ac yna gweithredu ar yr angen i addasu a newid polisïau ac arferion i hyrwyddo cydraddoldeb i bobl anabl yn well. Os yw sefydliad tai ond yn nodi materion ac os nad yw’n gweithredu i wella’r effaith yna ni fydd wedi cydymffurfio â’i ddyletswydd cyffredinol i roi sylw priodol i gydraddoldeb i bobl anabl ac ni fydd y dasg yn dwyn ffrwyth!

Gall asesiadau effaith polisïau a rhaglenni newydd sicrhau nad ydynt yn creu problemau diangen yn ogystal â gwneud y gorau o’r cyfle i ddarparu gwelliannau i denantiaid neu weithwyr cyflogedig anabl.  Er enghraifft, byddai asesu effaith rhaglen atgyweirio fawr, gyda’r nod o wella cyfleusterau cymunedol ar ystâd, yn nodi a mesur gwelliannau arfaethedig i fynediad i bobl anabl y gellid eu creu o ganlyniad i’r buddsoddiad.

Mae asesu effaith polisïau cyfredol yn ddull ar gyfer sicrhau adolygiadau systematig i ystyried yr angen i hyrwyddo cydraddoldeb i bobl anabl.

Sut?

Mae dulliau o asesu effaith yn debygol o amrywio yn ôl graddfa a natur y sefydliad ac i ba raddau y mae’r swyddogaeth yn berthnasol i bobl anabl. Lle mae’n berthnasol iawn mae hyn yn nodi bod angen asesiad effaith trylwyr iawn. Lle mae’n amlwg nad yw’n berthnasol iawn efallai y bydd sefydliadau am gael system i ganfod hynny a chofnodi pa gamau a weithredwyd os na fyddant yn cynnal asesiad effaith llawn. Bydd angen datblygu meini prawf i gynorthwyo’r penderfyniadau hyn.

Mae yna amrywiaeth o gamau fydd yn debygol o fod yn rhan o asesiad effaith llawn, gan gynnwys:

ystyried y wybodaeth sydd ar gael

asesu’r effaith y byddai’r polisi neu’r penderfyniad yn ei chael ar bobl anabl neu ar raglenni a pholisïau cyfredol

asesu unrhyw effaith andwyol ar bobl anabl neu pam nad oedd llawer o bobl anabl yn manteisio arno

a oes cyfleoedd i hyrwyddo cyfle cyfartal y gellid eu gweithredu.

Er enghraifft, yn yr enghraifft atgyweirio mawr byddai angen i sefydliad ystyried anghenion mynediad defnyddwyr cyfredol a darpar ddefnyddwyr y cartrefi a’r ardaloedd cymunedol a sicrhau bod polisïau ac arferion yn galluogi pobl anabl i ddefnyddio’r cyfleusterau.

Mae enghreifftiau o’r math o gwestiynau y dylai sefydliadau fod yn holi eu hunain yn adran 3 o’r canllawiau hyn. 

Mae gwybodaeth a chanllawiau pellach ar asesu effaith ar gael ar wefan y CHA www.dotheduty.org.

Asesu effaith polisïau cyfredol

Mae’n amlwg y bydd gan unrhyw sefydliad ‘ôl gatalog’ sylweddol o bolisïau a gweithgareddau sydd ar gael ac y bydd angen eu hasesu. Mae’n hanfodol cael amserlen ar gyfer gwneud hyn yn ystod cyfnod y Cynllun Cydraddoldeb i Bobl Anabl a chael system flaenoriaethu. Mae angen i sefydliadau tai nodi eu prif bolisïau a phrosiectau y mae angen asesu eu heffaith. Er enghraifft, mewn Cynllun Cydraddoldeb i Bobl Anabl cyntaf efallai y byddant yn dewis adolygu:

rhaglen waith / atgyweirio fawr

datblygiadau tai newydd

strategaeth ddigartrefedd a gweithdrefnau

gweithdrefnau aflonyddu ac ASBO  

gwasanaethau addasiadau

gweithdrefnau gosod gan gynnwys Gosodiadau ar Sail Dewis a gosod sector preifat.

Adran 3: Cymhwyso’r Ddyletswydd i Sicrhau Cydraddoldeb i Bobl Anabl i Dai

Yr her bwysicaf ac anoddaf i sicrhau cydraddoldeb i bobl anabl yw creu diwylliant o fewn sefydliad lle mae cydraddoldeb i bobl anabl yn cael ei werthfawrogi, ei ddeall, y mae pob lefel wedi ymrwymo iddo ac sy’n cael ei weithredu’n ymarferol. Mae’r fframwaith ar gyfer y canllawiau wedi’i ddatblygu i sicrhau bod prif feysydd gweithgareddau sefydliad tai yn cael eu hystyried.

Mae’r adran wedi’i rhannu’n bedwar maes gweithgaredd swyddogaethol a gyflawnir gan sefydliadau tai:

rheoli asedau

Gwasanaethau cwsmeriaid

cyflogaeth 

swyddogaeth alluogi. 

Bydd angen i DES roi sylw i bob un o’r meysydd hyn. Rydym wedi pwysleisio’r meysydd hynny sy’n effeithio fwyaf ar bobl anabl.

Mae pob maes yn cynnwys awgrymiadau i wella perfformiad sefydliad o ran cydraddoldeb i bobl anabl gan ddefnyddio fframwaith y Dyletswyddau:

casglu tystiolaeth 

asesu effaith 

camau gweithredu

monitro.

Ar ddiwedd pob un o’r pedair adran rydym yn awgrymu rhai mesurau perfformiad ar gyfer olrhain cynnydd.

Fel y trafodwyd uchod bydd cynnwys pobl anabl gydol gweithredu’r ddyletswydd (gan gynnwys casglu tystiolaeth, asesu effaith, llunio camau cywiro a monitro) yn rhoi gwell canlyniadau.

Yn rhai o’r meysydd isod rydym yn rhoi enghreifftiau penodol ond mae angen cynnwys yr elfen hon ym mhob adran. Isod mae enghraifft o gynnwys pobl anabl yng ngwaith sefydliad tai.

	Panel Cynghori ar Anabledd

Lansiwyd y Panel Cynghori ar Anabledd (DAP) gan Grŵp Luminus ym mis Chwefror 2005 a’i nod yw rhoi cyfle go iawn i denantiaid a deiliaid prydles ddylanwadu ar benderfyniadau ynglŷn â sut y gall gwasanaethau gael eu llunio ar sail anghenion cwsmeriaid.

Cyn lansio’r DAP anfonwyd arolwg ‘Anghenion Cwsmeriaid’ at bob cwsmer. Roedd yr arolwg yn gofyn ystod eang o gwestiynau ynglŷn â materion amrywiaeth gan gynnwys anabledd, ethnigrwydd, rhyw ac oed. Trwy’r arolwg lluniwyd proffil demograffig o gwsmeriaid a’u blaenoriaethau ar gyfer sicrhau mynediad i wasanaethau. Defnyddiwyd yr arolwg hefyd i hyrwyddo gweithgareddau cyfredol ar gyfer cynnwys tenantiaid a gofynnwyd i bobl nodi a fyddai diddordeb ganddynt i ymuno â’r DAP.

Lansiwyd y DAP ym mis Chwefror 2005. Defnyddiwyd y sesiwn gyntaf yn bennaf fel fforwm i bobl fynegi eu safbwyntiau ar sut y dylai’r DAP weithredu, sut y gellid ei ddefnyddio i ddylanwadu ar ganlyniadau a pha feysydd gweithgaredd ddylid craffu arnynt.

Mae’r DAP yn gweithredu ar ddwy haen yn cynnwys Grŵp Craidd a’r Panel Ymgynghori seiliedig yn y cartref. Mae aelodau’r Grŵp Craidd yn cael gwybodaeth gefndir bedair wythnos cyn y cyfarfod. Gall gwybodaeth gefndir gynnwys gweithdrefnau cwmni, canllawiau llywodraeth ac enghreifftiau o arferion gorau. Mae’r Panel Ymgynghori hefyd yn cael gwybodaeth gefndir a gofynnir i’r rhai sy’n cymryd rhan lenwi arolwg o’u barn am y ddarpariaeth gwasanaeth gyfredol. Rhan allweddol o’r broses hon yw gofyn i bobl sut y gellir gwella gwasanaethau (a mynediad iddynt). Adroddir yr adborth a ddaw i law ym mhob cyfarfod DAP a cheir trafodaeth fanwl ar faterion ac argymhellion ar gyfer gwella gwasanaeth.

Gellir cyfathrebu ag aelodau yn ôl yr angen, trwy ddefnyddio amrywiaeth o gyfryngau, ar gais, i gael adborth a chrynodeb o ganlyniadau’r cyfarfodydd. Lledaenir y newyddion diweddaraf ar waith y DAP trwy gylchlythyr tenantiaid, ‘Luminus News’ a rhoddir sylw i faterion yn ymwneud â darparu gwasanaeth gyda Phenaethiaid Gwasanaeth a’r Bwrdd Gweithredol. Rhoddir adborth rheolaidd ar y newidiadau i bolisïau a gweithdrefnau o ganlyniad i fewnbwn y DAP i’r holl gwsmeriaid ac mewn cyfarfodydd DAP wedi hynny.


	Hyd yma mae’r DAP wedi edrych ar Gymhorthion ac Addasiadau, rheoli cartrefi gwag a diogelwch yn y cartref. O ganlyniad uniongyrchol i gyfraniad y DAP mae Luminus wedi cyflwyno hyblygrwydd pellach i’w broses ar gyfer cyflawni mân addasiadau ac wedi sefydlu cofrestr ar gyfer ailgylchu cymhorthion ac addasiadau lle nad oes eu hangen bellach. Y ddau brosiect nesaf i’r DAP yw adolygu ymatebion i wasanaethau atgyweirio a datblygu Strategaeth Cydraddoldeb i Bobl Anabl y cwmni.


Adran 3.1 – Rheoli asedau

Yr hyn sy’n hanfodol i waith pob sefydliad tai yw’r cartrefi a’r cymunedau y maent yn eu hadeiladu, eu cynnal a’u rheoli. Er mwyn bodloni’r Ddyletswydd i Sicrhau Cydraddoldeb i Bobl Anabl, dylai strategaethau a pholisïau rheoli asedau gymryd camau ymarferol i wella safonau hygyrchedd a chael gwared ar rwystrau i bobl anabl mewn cartrefi ac amgylcheddau allanol. Mae hyn yn berthnasol i ddatblygiadau cyfredol yn ogystal â rhai newydd.

Yn arbennig, dylai sefydliadau tai sy’n gweithio tuag at safon Cartrefi Gweddus yn Lloegr neu’r Safon Ansawdd Tai yng Nghymru a’r Alban sicrhau bod eu buddsoddiadau yn darparu gwelliannau amlwg o safbwynt cydraddoldeb i bobl anabl. Awgrymodd ymchwil ddiweddar fod cyfle i wella hygyrchedd i eiddo’n aml yn cael ei golli wrth weithredu’r Safonau Tai Gweddus a’r hyn sy’n waeth yw y gall yn ddamweiniol waethygu hygyrchedd.

Ymrwymiad i Gynllunio Cynhwysol

Mae angen i sefydliadau tai sicrhau bod egwyddorion cynllunio cynhwysol yn cael eu mabwysiadu ym mhob rhan o’u swyddogaeth rheoli asedau - nid yn unig mewn datblygiadau newydd ond hefyd wrth wella, rheoli a chynnal eu cartrefi a’u cymunedau. Dylent gynnwys ymrwymiad polisi clir i gynllunio cynhwysol mewn strategaethau perthnasol allweddol, megis eu safonau cynllunio tai. Dylai’r ymrwymiad hwn gynnwys safonau hygyrchedd mewn cyfleusterau cymunedol ac yn y cartref.

Dylai sefydliadau tai sicrhau bod gweithwyr proffesiynol sy’n gysylltiedig â’r broses adeiladu a chynllunio yn meddu ar y profiad a’r cymhwyster addas o safbwynt cydraddoldeb i bobl anabl a chynllunio cynhwysol. Mae’n bwysig hefyd i sefydliadau tai sicrhau bod eu prosesau caffael a’u contractau yn cynnwys manylebau priodol i ddarparu datblygiadau sy’n bodloni egwyddorion cynllunio cynhwysol. Dylai fod yn ofynnol i’r rhai sy’n tendro am gontractau ddangos arbenigedd yn y maes hwn.

Cynnwys pobl anabl

Gydol y broses o asesu strategaethau a phrosiectau adeiladu mae’n hanfodol cynnwys pobl anabl, naill ai trwy ymgynghori â thenantiaid anabl sy’n disgwyl i gael eu hail-gartrefu mewn llety mwy hygyrch neu trwy weithio gyda grŵp mynediad awdurdod lleol wrth wneud cais am ganiatâd cynllunio. Trwy gynnwys pobl anabl, gellir osgoi camgymeriadau a deall y materion yn well. Mae’n bwysig nodi rhwystrau i gynhwysiant mor fuan â phosibl yn y broses gynllunio fel y gall cynllunio da eu goresgyn. Felly, mae’n hanfodol cynnwys pobl anabl yn gynnar yn y broses.

Casglu tystiolaeth

Mae’n hen hanes bod yna brinder cenedlaethol o dai hygyrch neu hyd yn oed tai y gellir eu haddasu. Yn 2001 dangosodd arolwg ‘Scottish House Conditions’ bod 124,000 o aelwydydd yn cynnwys rhywun â thrafferthion symudedd ond dim ond 1 y cant (24,000) o dai’r Alban oedd yn ddirwystr. Mae tua 320,000 o bobl anabl yn Lloegr yn byw mewn tai anaddas ac mae eu hanner (tua 150,000) yn rhentwyr cymdeithasol.

Gall awdurdodau lleol lunio siart o raddau’r anghenion nas diwallwyd trwy gasglu gwybodaeth am ba mor hir y mae ymgeiswyr anabl yn disgwyl i gael eu hail-gartrefu o’u cymharu ag ymgeiswyr nad ydynt yn anabl y derbynnir bod ganddynt yr un flaenoriaeth i gael tai. Gall sefydliadau tai hefyd fonitro pa mor hir y mae tenantiaid anabl cyfredol yn disgwyl i gael eu hail-gartrefu mewn llety hygyrch neu’n disgwyl am addasiadau i gael eu gwneud i’w cartrefi.

Dylai sefydliadau tai fonitro nifer y stoc hygyrch ac adeiladau newydd hygyrch yn barhaus gan gynnwys a yw hyn yn ateb y galw. (Gweler yr adran ar Osodiadau).

Targedau

Dylai sefydliadau tai sefydlu targedau ar gyfer cwblhau tai hygyrch gan ddefnyddio safonau cydnabyddedig megis Cartrefi Gydol Oes a chartrefi a ddatblygwyd i’r safon yn y ‘Wheelchair Housing Design Guide’. (Gweler hefyd yr adran ar Osodiadau).

Asesu effaith strategaethau adeiladau

Mae angen i sefydliadau tai ystyried anghenion hygyrchedd wrth ddyfeisio strategaethau adeiladu wrth gynnal prosiectau adeilad, gan gynnwys ailwampio ystadau. Dylai sefydliadau tai nodi a yw eu strategaethau adeiladu yn mynd i ddiwallu anghenion pobl anabl yn enwedig gan ystyried y boblogaeth sy’n heneiddio. Tystiolaeth a gasglwyd ynglŷn â’u stoc hygyrch gyfredol a nifer y bobl anabl sy’n disgwyl am dai hygyrch ddylai lywio hyn.

Pan fo prosiectau yn cael eu cwblhau, wrth werthuso tai ac amgylcheddau gorffenedig dylid asesu yn erbyn y datganiad mynediad a geir yn y prosiect. Os oes yna rywbeth sy’n anghydfynd dylid mynd i’r afael â hyn ac edrych arno’n fanwl.

Datganiad Mynediad fel asesiad effaith

Yn Lloegr, bellach rhaid cyflwyno Datganiad Mynediad gyda’r mwyafrif o geisiadau cynllunio, sy’n amlinellu sut y bydd y datblygiad yn diwallu asesiad o anghenion pobl anabl, ac o 2006 ymgynghorir ar hyn yng Nghymru. Mae’r CHA yn argymell bod datganiadau mynediad yn cael eu defnyddio gydol y broses ddatblygu nid dim ond yn ystod y cam cynllunio: o gynllunio cysyniad, cais cynllunio ac adeiladu hyd cwblhau ac anheddu fel dull o sicrhau bod materion mynediad wedi cael sylw fel y bwriadwyd yn wreiddiol. Os yw’r broses datganiad mynediad yn cael ei chwblhau yn drylwyr ac ystyriol gall weithredu fel asesiad effaith ar gyfer y prosiect arbennig hwnnw. Dylai pob prosiect mawr, p’un ai adeilad newydd neu ailwampio stoc gyfredol, gynnwys datganiad mynediad yn nodi materion mynediad yn y prosiect a’r atebion y mae cynllunwyr wedi’u cynnwys. Bydd cadw cofnod o’r datganiad mynediad ar gyfer y sefydliad rheoli ar ôl anheddu yn cynorthwyo i sicrhau bod unrhyw nodweddion ffisegol arbennig a oedd wedi’u cynnwys i ddarparu mynediad da yn hysbys ac yn cael eu cynnal a’u cadw’n gywir (Er enghraifft, dylid cadw unrhyw gynllun lliw a ddewiswyd i gynorthwyo pobl â nam gweledol wrth wneud gwaith ailaddurno yn y dyfodol).

Mae’r canlynol yn enghraifft o arfer da wrth gynllunio a gosod tai hygyrch mewn ardaloedd lle nad oes llawer o alw.

	Mewn dinas fawr yng Ngogledd Lloegr bu Gwasanaeth Tai Pobl Anabl (DPHS) yn gweithio gyda chymdeithasau tai lleol ar gynllunio tai newydd ar ystâd anodd ei rheoli lle’r oedd problemau aflonyddu sylweddol ar aelwydydd lleiafrifoedd ethnig a phobl anabl gydag amrywiaeth o namau. Cydweithiodd un gymdeithas yn hynod glos gyda’r DPHS, o’r cam cyn cynllunio.

Yn gyntaf gofynnwyd i aelwydydd beth oedd eu hanghenion a’u dymuniadau mewn perthynas â thai gan gynnwys pobl â namau a allai symud i’r ardal. O’r cyfanswm o 50 o anheddau adeiladwyd wyth byngalo dwy ystafell wely a phedwar cartref teulu i safonau cadair olwyn. Dechreuwyd ymgynghori 12 mis cyn cwblhau’r cartrefi newydd, trwy gyfarfodydd bob pythefnos. Bu Cynghorydd Tai y DPHS a Swyddog Tai y Gymdeithas Dai yn cydweithio i ganfod yr aelwydydd, sicrhau bod anghenion yn cael eu diwallu ac annog ymrwymiad i’r broses ymgynghori.

Bu aelwydydd yn trafod cod ymddygiad cymdogaeth i bawb a chytunwyd ar ‘gynlluniau gofal’ rhwng y rhai ag anghenion penodol a’u cymdogion a allai ddarparu’r ‘gofal cymydog da’ hwn. Darparwyd hyfforddiant ar ymwybyddiaeth, gan gynnwys materion anabledd, a oedd yn amrywiol iawn ac yn boblogaidd gan bawb. Roedd y cynlluniau gofal yn gweithio’n dda a chawsant eu treialu yn ystod y ddwy flynedd gyntaf yn dilyn cwblhau’r ystâd.

Er gwaethaf hanes cyfredol yr ardal (a’i phroblemau parhaus a oedd yn cynnwys nifer fawr o safleoedd gwag), mae’r cynllun yn boblogaidd iawn ac mae’r trosiant yn isel. Tua £20,000 oedd y costau ychwanegol ond mae’r costau rheoli ar ôl dyrannu wedi bod llawer yn is na’r cyfartaledd ac adenillodd yr Adran AD y costau ychwanegol dros bum mlynedd cyntaf y cynllun.


Gwasanaeth atgyweirio

Dyma un maes lle mae’n bwysig cofio y gall y Ddyletswydd i Sicrhau Cydraddoldeb i Bobl Anabl fynnu bod sefydliadau tai yn trin unigolyn anabl yn fwy ffafriol os oes angen er mwyn darparu gwasanaeth cydradd. Er enghraifft, gall tenant ddweud bod eu gwres wedi torri. Mae gan y tenant blentyn ag anemia crymangell, cyflwr sy’n gwaethygu’n arw mewn oerfel. Mewn sefyllfa o’r fath mae effaith yr aros am waith atgyweirio yn llawer mwy ar yr unigolyn anabl ac felly dylid ystyried bod y gwaith yn flaenoriaeth a ‘neidio’r ciw.’

Casglu tystiolaeth

Bydd angen i sefydliadau tai ystyried a yw’r gwasanaeth atgyweirio yn diwallu anghenion tenantiaid anabl. Bydd angen ateb cwestiynau megis:

Pa mor hir y mae pobl anabl yn aros am waith atgyweirio? 

A oes sefyllfaoedd lle mae disgwyl am waith atgyweirio wedi effeithio’n andwyol ar denant neu ddeilydd anabl, megis wedi gwaethygu eu hiechyd, rhoi eu hiechyd a’u diogelwch mewn perygl neu eu hatal rhag cyflawni eu gweithgareddau bob dydd?

Gellid casglu’r dystiolaeth trwy gynnwys cwestiynau newydd mewn holiaduron boddhad cwsmeriaid cyfredol neu trwy gyfarfod â grŵp penodol o denantiaid anabl. Wrth gwrs gellid cynnal un cyfarfod i gynnwys pobl anabl mewn meysydd amrywiol iawn nid dim ond gwasanaeth atgyweirio.

Asesu effaith 

Gallai asesiad effaith ar bolisi atgyweirio ofyn:

A yw’r gwasanaethau atgyweirio yn nodi’n ddigonol lle y gall pobl anabl fod â gofynion penodol?

A oes unrhyw rai o’r mecanweithiau megis gofyn i denantiaid wneud gwaith atgyweirio, yn cynnwys rhwystrau i bobl anabl?

A oes system ar gyfer penderfynu pa waith atgyweirio sy’n cael blaenoriaeth? Os felly a yw’n un sy’n ystyried anghenion tenantiaid a deiliad anabl?

Camau gweithredu

Os nad oes mecanweithiau ar waith i sicrhau bod gofynion pobl anabl yn cael eu diwallu yna dylid rhoi sylw i hyn trwy weithio gyda thenantiaid anabl i sefydlu polisïau ac arferion newydd sy’n gweithio. Gallai fod mor syml â chyflwyno dull mwy hygyrch o adrodd ar waith atgyweirio megis trwy ebost yn ogystal â thros y ffôn. Gallai olygu cofnodi gwybodaeth fwy manwl ynglŷn ag anghenion tenantiaid fel bod unrhyw un sy’n delio â chais tenant anabl yn gwybod ar unwaith pa anghenion sydd ganddynt a sut y dylid eu diwallu.

Mae’n bwysig cofio bod namau llawer o bobl anabl yn newid gydag amser a bydd eu hanghenion hefyd yn datblygu; hefyd gall tenantiaid ddatblygu anabledd felly mae’n hanfodol monitro tenantiaid yn rheolaidd i ganfod eu hanghenion newidiol. 

Addasiadau

Mae gwasanaethau addasiadau yn hanfodol i denantiaid anabl er mwyn sicrhau eu bod yn byw mewn tai addas a diogel. Canfu’r Scottish Household Survey 2003 / 2004 mai dim ond 34 y cant o bobl anabl ar y pryd oedd wedi cael yr addasiadau angenrheidiol yn eu cartrefi.  Roedd Arolwg Byw yng Nghymru 2004 i 2006 yn amcangyfrif bod gan tua 12 y cant (146,950) o gartrefi pobl anabl addasiadau angenrheidiol heb eu cyflawni.

Mae cyfanswm y galwadau i Linell Gymorth y CHA yn dangos bod y gwasanaeth gwneud addasiadau yn gyffredinol yn araf iawn ac yn fiwrocrataidd. Mae hyn yn golygu bod llawer o bobl anabl yn cael eu gorfodi i ddioddef tai anaddas am fisoedd neu flynyddoedd. Mae yna achosion lle mae pobl anabl wedi’u gorfodi i fyw mewn dim ond un ystafell neu yn methu â chael bath neu gawod, am eu bod yn aros i addasiadau gael eu gwneud.

Mae angen gwell cydweithio rhwng sefydliadau tai, therapyddion galwedigaethol ac adrannau gwasanaethau cymdeithasol. Sylweddolwn mai dim ond un rhan o’r darlun mawr yw’r sefydliadau tai o ran gwella addasiadau ond gall sefydliadau tai wneud gwelliannau allweddol eu hunain. Mae’n bwysig i sefydliadau tai ddefnyddio fframwaith y Ddyletswydd i Sicrhau Cydraddoldeb i Bobl Anabl yn eu cytundebau gyda phartneriaid yn y sefyllfa hon. Bydd hyn yn sicrhau bod yr holl bartneriaid yn ymdrechu i sicrhau cydraddoldeb i bobl anabl ac yn gallu cydweithio’n effeithiol.

Casglu tystiolaeth

Mae angen cynnwys pobl anabl o’r cychwyn cyntaf wrth gasglu tystiolaeth am eu profiadau o’r system addasiadau yn ogystal â’u syniadau ar sut i’w gwella. Gan fod hyn yn fater sydd ond yn effeithio ar denantiaid a deiliaid anabl a’u teuluoedd, defnyddio’r dull sy’n targedu pobl anabl a’u teuluoedd fyddai’r ffordd fwyaf effeithiol o’u cynnwys. Hwyrach na fydd dibynnu ar ddulliau cysylltu cyfredol, megis addasu holiadur cwsmer safonol, yn llwyddo cystal yn y sefyllfa hon.

Dylai sefydliadau tai ystyried:

Faint o bobl anabl sy’n gofyn am addasiadau?

Pa fathau o addasiadau y gofynnir amdanynt a’u costau?

Pa mor hir y mae tenantiaid anabl yn disgwyl i’r addasiadau gael eu cwblhau? Gan fesur amser o’r ymholiad i gwblhau.

Beth yw barn tenantiaid anabl am y gwasanaeth a gynigir iddynt?

Asesu effaith a chamau gweithredu

Dylid dadansoddi’r wybodaeth a ddaw yn sgil yr asesiad cychwynnol a gweithredu arni. Er enghraifft, os daw’n glir bod rhai pobl anabl yn disgwyl i fân addasiadau gael eu cwblhau oherwydd biwrocratiaeth yn unig, dylai sefydliadau tai ddatblygu eu gwasanaethau addasiadau i gynnwys cwblhau ac ariannu mân addasiadau heb orfod cyfeirio at Therapydd Galwedigaethol.

Am wybodaeth bellach gweler canllawiau’r Gorfforaeth Dai, ‘Minor adaptations without delay: A practical guide and technical specifications for housing associations’, 2006, www.housingcorp.gov.uk/server/show/ConWebDoc.7502. 

Mae’r canllawiau hyn ar gyfer cymdeithasau tai ac maent yn dangos amrywiaeth o arferion da lle mae asiantaethau lleol wedi cydweithio i symleiddio eu polisïau a’u gweithdrefnau i ddarparu gwasanaeth mân addasiadau cyflym ac ymatebol.

Dylai’r wybodaeth a gesglir ar y dechrau gael ei defnyddio hefyd i ddatblygu safonau gwasanaethau ar gyfer darparu addasiadau gan egluro beth fydd y landlord yn ei gyflawni a sut y bydd yn cysylltu ag asiantaethau eraill a all fod yn gysylltiedig megis gwasanaethau iechyd, awdurdodau lleol ac asiantaethau gwirfoddol. Y landlord ddylai fod yn gyfrifol am sicrhau bod addasiadau yn cael eu cydgysylltu a’u darparu’n effeithiol.

Monitro

Wrth ddatblygu’r safonau sy’n cael eu crybwyll uchod dylid cynnwys mesurau casglu tystiolaeth yn y broses a dylent felly gael eu monitro a’u hadolygu yn unol â hynny. Wrth fonitro, dylai sefydliadau roi sylw i gostau, ansawdd a phrydlondeb y gwasanaeth. Mae’n bwysig bod yn realistig a disgwylir y bydd angen datblygu gwasanaethau addasiadau dros amser ac na ellir datrys y problemau sylweddol dros nos.

Bydd angen cynnwys pobl anabl wrth fonitro ac asesu newidiadau a’r datblygiadau i’r gwasanaethau addasiadau a gynigir gan y sefydliad tai a phartneriaid eraill.

	Mesurau perfformiad a awgrymir


Canran y tai a ddatblygwyd neu a adnewyddwyd i safon Cartrefi Gydol Oes.


Canran y tai a ddatblygwyd neu a addaswyd i safon canllawiau cynllun tai cadair olwyn.


Canran y defnyddwyr gwasanaethau anabl sydd wedi mynegi eu bod yn fodlon â’r gwasanaeth atgyweirio?


Canran y graddau boddhad gyda’r gwasanaeth addasiadau.


Canran yr addasiadau a gyflawnwyd o fewn yr amserlenni targed.


Adran 3.2 – Gwasanaethau’n cynnwys polisïau cyfathrebu, aflonyddu a gosod

Mae fframwaith y Ddyletswydd i Sicrhau Cydraddoldeb i Bobl Anabl yn amlinellu dull o wella gwasanaethau i gwsmeriaid anabl sy’n canolbwyntio ar ‘brif ffrydio’ eu hanghenion. Bydd angen i sefydliadau tai fel mater o drefn ragweld anghenion ac amrywiaeth eu cwsmeriaid a gallu bodloni eu gofynion. Mae hyn yn aml yn arwain at welliannau i’r holl gwsmeriaid nid pobl anabl yn unig. Er enghraifft gwelwyd mai’r dogfennau Hawdd eu Darllen a gynhyrchwyd yn wreiddiol ar gyfer cwsmeriaid ag anabledd dysgu yw’r fformat mwyaf poblogaidd a hwylus sy’n cael ei ddefnyddio gan sefydliad tai.

Mae’r adran hon yn nodi rhai o’r meysydd allweddol yn y gwaith o ddarparu gwasanaeth y gallai sefydliadau tai eu blaenoriaethu wrth asesu effaith a chasglu tystiolaeth (gan gynnwys monitro camau gweithredu wedi hynny).

Cyfathrebu gyda Chwsmeriaid

Mae angen i waith cyfathrebu’r gwasanaeth cwsmeriaid fod yn hygyrch iawn i’r holl gwsmeriaid p’un ai dros y ffôn, y rhyngrwyd, mewn swyddfa leol neu trwy ymweliadau â’r cartref. Dyma un enghraifft:

	Mae Cymdeithas Tai East Midlands (EMH) yn darparu gwasanaeth sy’n gynt ac yn fwy ymatebol i gwsmeriaid sydd angen addasiadau i’w tai trwy gyflogi Therapydd Galwedigaethol mewnol. Rhoddir y gwaith i ddau gontractwr dibynadwy sydd â’r profiad addas gan sicrhau bod safonau’n cael eu cynnal. Ar yr un pryd, gwneir arbedion o hyd at 15 y cant ar ddeunyddiau, diolch i bartneriaeth gyda chyflenwr. Mae’r gwasanaeth Therapi Galwedigaethol, sydd ar gael i sefydliadau eraill, hefyd yn defnyddio ymgynghorydd Grant Cyfleusterau i’r Anabl arbenigol pan fo angen ac yn trafod yn uniongyrchol gydag awdurdodau lleol, gan arwain at arbedion amser pellach. Mae EMH wedi ymrwymo i ddarparu gwasanaeth cwsmeriaid o safon uchel ar gyfer Cymhorthion ac Addasiadau a chydnabyddir bod y tîm mewnol yn darparu gwasanaeth mwy effeithlon a hyblyg.


Casglu gwybodaeth

Dylid gwirio systemau cyfathrebu gwasanaeth cwsmeriaid gyda chwsmeriaid anabl yn rheolaidd i sicrhau eu bod yn cynnig ffyrdd priodol a hygyrch o gyfathrebu, gan gynnwys cyfleoedd i bobl anabl fynegi eu safbwyntiau a dylanwadu ar waith y sefydliad. Bydd y rhan fwyaf o sefydliadau tai yn casglu tystiolaeth am effeithiolrwydd eu gwasanaethau cyfathrebu trwy amryw o ddulliau gan gynnwys arolygon boddhad cwsmeriaid a thrwy gyfarfodydd gyda grwpiau tenantiaid. Dylai casglu tystiolaeth gynnwys dull deublyg trwy wneud y gwaith o gynnwys tenantiaid / mecanweithiau adborth yn hygyrch i bawb a thrwy dargedu pobl anabl yn benodol lle nad ydynt wedi’u cynrychioli’n llawn neu lle mae angen eu safbwyntiau hwy yn arbennig.

Asesu effaith 

Bydd angen i sefydliadau tai graffu ar y polisïau a’r arferion sydd ar waith ar gyfer cyfathrebu â chwsmeriaid i ganfod lle nad ydynt yn diwallu anghenion cwsmeriaid anabl. Mae’n bwysig i sefydliadau tai nodi lle mae polisïau cyfathrebu anhyblyg yn bodoli, a pha rai allai fod yn fwy hyblyg er mwyn hyrwyddo cydraddoldeb i bobl anabl.

Er enghraifft, os mai’r weithdrefn safonol yw anfon llythyr o rybudd at denant sydd ar ôl gyda’i rent mae angen i’r sefydliad tai ystyried pa effaith fydd hyn yn ei gael ar gwsmeriaid anabl. Efallai na fydd tenant ag anabledd dysgu yn deall y llythyr ac felly dylid rhoi mecanwaith arall ar waith i sicrhau bod y tenant yn deall y sefyllfa a beth sydd angen iddo ei wneud amdani.

Isod mae rhestr wirio o rai o’r cwestiynau mwyaf cyffredinol o ran cyfathrebu gyda chwsmeriaid y gallai sefydliadau tai eu hystyried fel rhan o asesu effaith:  

 Sut mae cwsmeriaid yn cysylltu â’ch sefydliad a sut ydych chi’n cysylltu â hwy? A oes amrywiaeth o ddulliau cyfathrebu ar gael / yn cael eu hannog? (Pa mor hawdd yw hi i gwsmeriaid ddefnyddio’r gwasanaeth trwy’r dulliau hyn y tu allan i oriau swyddfa?)

A yw eich sefydliad yn defnyddio’r rhyngrwyd fwyfwy i gyfathrebu gyda chwsmeriaid a rhanddeiliaid eraill?  Mae angen i wefannau fod yn hygyrch i’r holl ddefnyddwyr a dylent gydymffurfio â safonau datblygu ar hygyrchedd gwefannau.

A yw’r holl ddulliau mynediad, gan gynnwys amserau agor a threfniadau ar gyfer cysylltu y tu allan i oriau swyddfa yn cael cyhoeddusrwydd effeithiol? A yw cwsmeriaid gan gynnwys cwsmeriaid anabl, wedi cytuno ar y dulliau cyhoeddusrwydd hyn?

A oes gan eich sefydliad gofnod o’r dull cyfathrebu sydd orau gan gwsmeriaid?

Sut mae’ch sefydliad yn ymateb i geisiadau am fformatau hygyrch o’ch taflenni, llawlyfrau a gwybodaeth berthnasol arall? A oes strategaeth ar waith ar sut i ymateb? Sut fyddai swyddog gwasanaethau cwsmeriaid yn archebu cyfieithydd BSL, er enghraifft? 

A yw eich sefydliad, fel mater o drefn, yn cynnig gwybodaeth mewn fformatau amgen yn cynnwys pob peth y gallai cwsmeriaid yn rhesymol fod angen ei wybod, gan gynnwys materion megis gwasanaethau cwsmeriaid, amserau agor, cwynion, gwybodaeth ar gysylltu, dulliau o tynd I’r afael ag ôl-ddyledion rhent ac ymdrin ag ymddygiad gwrthgymdeithasol?

Gall canfod atebion i sawl un o’r cwestiynau olygu bod angen casglu mwy o dystiolaeth ac wrth gwrs ymgynghori gyda chwsmeriaid anabl.

Camau gweithredu

Gallai camau gweithredu yn dilyn asesu effaith sy’n holi cwestiynau o’r fath gynnwys:

datblygu ffordd fwy cynhwysol o gyfathrebu gyda’r holl gwsmeriaid gan ganiatau cyfathrebu trwy ebost, dros y ffôn, neges testun, llythyr ac wyneb yn wyneb

sicrhau bod aelodau’r tîm gwasanaeth cwsmeriaid wedi’u hyfforddi ar sut i ddefnyddio system Minicom

sefydlu rhyw fath o gytundeb gwasanaeth gyda chwsmeriaid anabl fel eu bod yn gwybod beth i’w ddisgwyl gan y tîm gwasanaeth cwsmeriaid

datblygu gwybodaeth fanwl am ofynion cwsmeriaid anabl a sicrhau bod yr holl staff yn ymwybodol ohonynt a sut i ymateb yn hyderus i ymholiadau gan gwsmeriaid anabl.

Mae’r canlynol yn enghraifft o arfer da o weithredu ar faterion a godwyd trwy asesu effaith.

	Cymdeithas Tai Impact

Ffurfiodd Impact grŵp Mynediad i Wasanaethau ym mis Tachwedd 2003 i ystyried y newidiadau arfaethedig i’r DGSA ac i sicrhau bod tenantiaid a defnyddwyr gwasanaethau yn gallu dod o hyd i’n gwasanaethau yn hawdd. Cynhaliwyd Archwiliadau Mynediad ar bob safle cyhoeddus ar y cyd ag Allerdale Disability Association gan arwain at uwchraddio sawl un gan gynnwys cyfleusterau toiled au, gwella ramp mynediad, gostwng cownteri ac offer agor drysau awtomatig.

Mae Impact wedi ailddrafftio gwybodaeth mewn gwahanol fformatau a datblygu cronfa ddata o wahanol anghenion tenantiaid fel y gallant ddarparu’r wybodaeth yn awtomatig mewn fformat penodol yn y dyfodol. Ailwampiwyd gwefan Impact i wella hygyrchedd hefyd.


Polisïau ac arferion aflonyddu

Mae tystiolaeth yn awgrymu bod pobl anabl yn wynebu aflonyddu a mathau eraill o ymddygiad gwrthgymdeithasol yn aml yn eu cymunedau gyda’r problemau yn hynod ddifrifol i rai grwpiau â namau megis pobl â chyflyrau iechyd meddwl ac anableddau dysgu.

Am fwy o wybodaeth gweler:

Comisiwn Hawliau Anabledd, 2004, ‘Hate Crime Against Disabled People in Scotland’

Berzins et al, 2003, ‘Prevalence and experiences of harassment of people with mental health problems living in the community’

‘British Journal of Psychiatry’, 2003, 183, 526-533

Awdurdod Llundain Fwyaf, 2003, ‘Another Planet; disabled and D/deaf Londoners and discrimination’

Dylid ystyried aflonyddu ar sail anabledd yr un mor ddifrifol ag achosion o aflonyddu hiliol gyda pholisïau a gweithdrefnau wedi’u datblygu i gefnogi dioddefwyr, archwilio i adroddiadau ar aflonyddu a sefydlu canllawiau clir ar ymdrin â’r aflonyddu.

Casglu tystiolaeth 

Mae datblygu polisïau a gweithdrefnau gwell ar gyfer mynd i’r afael ag aflonyddu ar bobl anabl yn ei gwneud yn ofynnol i sefydliadau sefydlu beth yw profiad cyfredol pobl anabl. Gellid cyflawni hyn trwy ehangu unrhyw ddiffiniadau o aflonyddu sydd wedi’u cynnwys mewn arolygon safonol i gynnwys cwestiwn am aflonyddu ar bobl anabl. Fodd bynnag, ochr yn ochr â hyn, byddai cynnal grŵp ffocws yn ffordd effeithiol o ganfod beth yw’r sefyllfa go iawn i bobl anabl. Gan fod aflonyddu yn fater sensitif efallai y byddai grŵp ffocws yn ffordd fwy ffafriol o ganfod beth yw profiadau pobl anabl mewn gwirionedd. Gellir cymharu’r dystiolaeth anecdotaidd a gasglwyd yn y grŵp ffocws gyda thystiolaeth ystadegol o’r holiadur a’r systemau adrodd safonol.

Asesu effaith 

Bydd angen i gymdeithas tai wedyn edrych am batrymau neu anghysondebau sydd wedi dod i’r amlwg trwy’r dystiolaeth a gasglwyd a chynnwys y rhain mewn unrhyw asesiadau effaith neu gynlluniau gweithredu yn ymwneud ag aflonyddu. Er enghraifft, efallai y bydd y grŵp ffocws, fel yr holiadur, yn adrodd bod pobl anabl yn wynebu aflonyddu’n aml ond prin iawn yw’r adroddiadau swyddogol ar hynny. Dylai hyn wedyn wneud i’r sefydliad tai ganolbwyntio ar y system adrodd ei hun a gweithio gyda phobl anabl i wella’r system ac annog mwy o bobl anabl i adrodd ar yr aflonyddu y maent yn ei wynebu.

Camau Gweithredu

Gan barhau gyda’r enghraifft uchod ynglŷn ag adrodd ar aflonyddu, gallai’r heddlu a sefydliadau tai lleol weithio gyda sefydliad lleol o bobl anabl i sefydlu system adrodd swyddogol ar gyfer aflonyddu yn arbennig ar gyfer pobl anabl. Trwy ddefnyddio canolfan gyfarfod y sefydliad ar gyfer pobl anabl fel man i adrodd ar aflonyddu gall pobl anabl wneud hynny mewn lleoliad cyfarwydd wrth rywun y maent yn teimlo’n gyfforddus yn ei gwmni ac a fydd yn sicrhau bod yr awdurdodau priodol yn cael eu hysbysu ar ran yr unigolyn anabl hwnnw.

Monitro

Gan barhau gyda’r enghraifft uchod dylai sefydliad tai sydd wedi gweithredu i sicrhau bod adrodd ar aflonyddu yn fwy hygyrch i bobl anabl wedyn fonitro nifer yr adroddiadau, gan ddisgwyl gweld ar y cychwyn o leiaf fod nifer yr adroddiadau ar aflonyddu wedi codi gan ddangos bod y system adrodd newydd yn gweithio. Wrth gwrs, bydd sefydliadau tai hefyd am fonitro sut y rhoddir sylw i adroddiadau ar aflonyddu, beth yw’r canlyniadau a sut mae pobl anabl yn tybied y mae’r system yn gweithio.

Polisïau ymddygiad gwrthgymdeithasol

Gall polisïau ac arferion ymddygiad gwrthgymdeithasol ddarparu mecanweithiau gwerthfawr ar gyfer diogelu pobl anabl rhag wynebu aflonyddu a dylid defnyddio’r mesurau a amlinellwyd uchod i asesu a yw pobl anabl yn elwa’n ddigonol ar gael eu diogelu.

Wrth gwrs, gall pobl anabl hefyd fod yn destun mesurau rheoli ymddygiad gwrthgymdeithasol. Yn wir, mae tystiolaeth y gall pobl anabl yn anghymesur, ac mewn sawl achos yn amhriodol, fod yn destun gorchmynion o’r fath.

Rhaid asesu polisïau ac arferion ymddygiad gwrthgymdeithasol i wneud yn siŵr nad yw pobl anabl yn destun gwahaniaethu. Cynghorir sefydliadau tai i weithio gydag asiantaethau eraill i gefnogi tenantiaid anabl sydd am reswm sy’n ymwneud â’u nam yn ymddwyn mewn ffordd y gellir ei hystyried yn wrthgymdeithasol. Er enghraifft, gallai cymdogion gyhuddo rhywun sydd â Syndrom Tourettes o ymddygiad gwrthgymdeithasol o ganlyniad i bwl sydyn o regi lle, mewn gwirionedd mae’r ymddygiad yn un o nodweddion y nam.

Casglu tystiolaeth

Gallai sefydliadau tai yn y lle cyntaf ganfod:

Faint o bobl anabl sydd wedi cael rhybudd am ymddygiad gwrthgymdeithasol

Faint o bobl anabl sy’n destun mesurau ymddygiad gwrthgymdeithasol ar ôl cael rhybudd

Faint o bobl anabl sy’n destun rhybudd gafodd eu cyfeirio at wasanaeth cymorth o ryw fath

Faint o bobl anabl sy’n adrodd ar ymddygiad gwrthgymdeithasol

Beth yw barn tenantiaid anabl a phlant anabl tenantiaid am bolisïau ac arferion ymddygiad gwrthgymdeithasol y sefydliad tai?

Mae’n bwysig adolygu’r dystiolaeth o ran faint o bobl anabl sy’n cael rhybudd / sy’n destun mesurau gwrthgymdeithasol a’r cymorth y maent wedi’i dderbyn i weld a oes angen mwy o gymorth ac a oes angen defnyddio asiantaethau eraill yn fwy effeithiol.

Fel yn achos aflonyddu mae’r mater o ymddygiad gwrthgymdeithasol yn un sensitif a gall wneud synnwyr i gynnwys grŵp o bobl anabl ar y cyd wrth ddatblygu mesurau ymddygiad gwrthgymdeithasol a mesurau i fynd i’r afael ag aflonyddu. 

Asesu effaith a chamau gweithredu

Wrth asesu effaith polisïau ymddygiad gwrthgymdeithasol dylai sefydliadau tai geisio nodi unrhyw weithdrefnau neu arferion a allai fod yn gwahaniaethu yn erbyn pobl anabl neu a allai adael pobl anabl dan anfantais. Er enghraifft, os oes gan sefydliad tai bolisi o anfon rhybudd ysgrifenedig at denant sy’n cael ei gyhuddo o ymddygiad gwrthgymdeithasol gallai’r polisi hwn adael pobl ag anableddau dysgu dan anfantais gan na fyddai o bosib yn deall beth mae’r llythyron yn cyfeirio ato a beth yw’r cyhuddiad yn ei erbyn. Er mwyn diwygio’r weithdrefn hon gallai sefydliad tai gynnal cyfarfod wyneb yn wyneb ar ôl anfon llythyr o’r fath i wneud yn siŵr bod tenantiaid yn deall y llythyr a’r polisi ymddygiad gwrthgymdeithasol yn llawn.

Elfen allweddol o asesu polisïau ymddygiad gwrthgymdeithasol yw asesu a roddir digon o gymorth i bobl anabl i’w cynorthwyo i ddatrys ymddygiad gwrthgymdeithasol. Mae’n bwysig hefyd monitro’r sefyllfa yng ngoleuni mentrau eraill a all fod ar waith yn lleol gyda’r heddlu neu adrannau awdurdod lleol eraill a thimau iechyd.

Monitro

Bydd angen i sefydliadau tai barhau i gasglu gwybodaeth a monitro eu polisïau a’u heffaith ar bobl anabl. Dylent geisio peidio â’u monitro yn gwbl ar wahân ond eu cysylltu â’u polisïau aflonyddu gan y gall rhai mathau o ymddygiad gwrthgymdeithasol sy’n cael eu targedu ar gyfer unigolyn neu grŵp o bobl gael eu hystyried yn aflonyddu.

Asesu anghenion

Defnyddir asesiadau gan sefydliadau tai i benderfynu ar anghenion cwsmeriaid am amryw o resymau gan gynnwys:

dyraniadau tai

trosglwyddo tai

anghenion addasu a chymorth

Casglu tystiolaeth ac asesu effaith

Mae’n bwysig i sefydliadau tai ganfod beth yw barn pobl anabl am y prosesau asesu a gynhelir. Gall y syniad o asesu ynddo’i hun fod yn straen i’r unigolyn y mae ei anghenion yn cael eu hasesu. Os nad yw’r unigolyn anabl yn deall yn iawn y rheswm dros yr asesiad a’r broses, efallai y bydd yn ei weld fel prawf ac y bydd y sefyllfa yn peri straen gormodol. Efallai hefyd na fyddant yn ymateb i’r asesiad mewn ffordd naturiol. Wrth gasglu tystiolaeth gan bobl anabl dyma rai cwestiynau allweddol posib:

Gawsoch chi ddigon o wybodaeth am yr asesiad gan gynnwys beth oedd ei ddiben a sut fyddai’n gweithio?

A roddodd y broses gyfle i chi fynegi eich safbwyntiau yn ddigonol?

A oedd y broses yn ystyried eich holl anghenion perthnasol neu dim ond y rhai ‘amlwg’?

Sawl asesiad ydych chi wedi’i gael yn y flwyddyn / ddwy flynedd ddiwethaf?

Mae’r ddau gwestiwn olaf yn rhai pwysig gan fod pobl anabl yn aml yn cwyno eu bod yn gorfod mynd trwy asesiadau diri sy’n gofyn yr un cwestiynau neu gwestiynau tebyg, ac nad yw’r canfyddiadau’n cael eu rhannu. Hefyd, gall y cwestiynau mewn asesiad fod yn canolbwyntio’n agos ar ‘fodel meddygol’ a heb ystyried anghenion ehangach pobl anabl yn enwedig y rhai o gefndiroedd du a lleiafrifoedd ethnig, pobl anabl hŷn neu bobl anabl sy’n hoyw, lesbiaidd neu ddeurywiol.

Camau gweithredu allweddol

Mae’n bwysig i sefydliadau tai ddatblygu asesiadau cyfannol sy’n ystyried anghenion amrywiol pobl anabl. Mae canllawiau Swyddfa’r Dirprwy Brif Weinidog (Adran Cymunedau a Llywodraeth Leol bellach) ar addasiadau tai yn cydnabod bod pobl anabl yn arbenigwyr ar eu hanghenion eu hunain ac yn rhoi cyngor rhagorol ar asesiadau cyfannol (yr unigolyn cyfan).  
Gallai asesiad dull cyfannol gynnwys:

canolbwyntio ar brofiadau a safbwynt pobl anabl

canolbwyntio ar sefyllfa gymdeithasol yr unigolyn anabl gan gynnwys eu mynediad i rwydweithiau cymdeithasol, teulu a ffrindiau

ystyried mwy na dim ond ffactorau uniongyrchol neu amlwg: er enghraifft, wrth asesu anghenion tai unigolyn anabl, rhaid meddwl y tu hwnt i fynediad ffisegol i’r cartref ond hefyd mynediad i’r amgylchedd o amgylch y cartref, trafnidiaeth, amwynderau lleol, rhwydweithiau cymdeithasol a phecynnau gofal.

Gosod a dyrannu

Oherwydd y prinder o dai hygyrch mae’n bwysig bod y tai hynny’n cael eu gosod yn briodol. Mae’r adran hon yn canolbwyntio ar sut y gellir datblygu polisïau gosod. Mae’n edrych ar osod ar sail dewis a ffurfiau eraill o ddyrannu megis ail-gartrefu.

Wrth ystyried gosod mae’n bwysig cynnwys pobl anabl sydd nid yn unig yn denantiaid i chi, yn enwedig os ydych am ddod i wybod am gwsmeriaid arfaethedig.

Casglu tystiolaeth

Dylai’r gwaith o gasglu tystiolaeth ynglŷn â thai hygyrch gychwyn wrth i sefydliadau tai sicrhau eu bod yn gallu nodi safleoedd hygyrch. Mae eisoes yn rhaid i sefydliadau tai yn Lloegr nodi safleoedd trwy’r National Register of Social Housing (NROSH). Mae’r system ddosbarthu hon yn cynnwys safonau hygyrchedd yn cynnwys nodi Cartrefi Gydol Oes a chartrefi safonol cadair olwyn.

Mae’n bwysig i sefydliadau tai hefyd nodi’r safleoedd hawddaf i’w gwneud yn hygyrch trwy addasu. Y rheswm dros hyn yw bod gan sawl sefydliad tai bolisi o ganiatáu i bobl anabl symud i safleoedd sydd eisoes yn hygyrch. Fodd bynnag, mae hyn yn golygu bod pobl anabl yn aml yn cael eu cadw i ddisgwyl mewn ysbyty neu dai heb eu haddasu am fisoedd neu flynyddoedd. Trwy wybod pa safleoedd y gellir eu gwneud yn hygyrch, byddai gan bobl anabl ddewis ehangach o safleoedd a all fod yn well i’r teulu a rhwydweithiau cymorth a byddai’n golygu na fyddent yn wynebu oedi hir.

Dylai sefydliadau tai hefyd gasglu tystiolaeth am brofiadau ymgeiswyr anabl, er enghraifft:

Am ba hyd y mae pobl anabl yn disgwyl cyn ymgartrefu mewn tai hygyrch?

Am ba hyd y mae pobl anabl yn disgwyl cyn cael eu rhoi mewn llety nad yw’n hygyrch ac wedyn am ba hyd y maent yn disgwyl am yr addasiadau neu i gael eu symud?

Faint o safleoedd hygyrch / wedi’u haddasu sy’n cael eu gosod i denantiaid / ddeiliaid nad ydynt yn anabl?

Asesu effaith 

Dylai sefydliadau tai geisio nodi lle mae eu polisïau gosod o bosib yn ei gwneud yn anodd paru safleoedd â phobl anabl. Efallai bod rhai rhwystrau yn bodoli o ganlyniad i’r ffordd y mae safleoedd yn cael eu hysbysebu a hygyrchedd gwybodaeth. Bydd anawsterau eraill yn ymwneud â rheolau megis terfynau amser ar gyfer llenwi safleoedd gwag.

Maes allweddol i sefydliadau tai ei ystyried yw Gosod ar Sail Dewis. Wrth asesu effaith Gosod ar Sail Dewis dylai sefydliadau tai ystyried:

A yw’r hysbysebu’n hygyrch?

A yw nodweddion hygyrch y safle yn cael eu hysbysebu?

A oes mecanwaith ar waith i nodi gofynion ymgeiswyr anabl?

A oes yna fecanwaith ar gyfer rhoi amser ychwanegol i ymgeiswyr anabl os ydynt ei angen?

A oes yna fecanwaith ar gyfer darparu cymorth i wneud cais?

Camau gweithredu

Argymhellir yn gryf bod sefydliadau tai yn datblygu Cofrestri Tai i’r Anabl er mwyn rhoi’r dewis gorau o dai i bobl anabl. Mae cofrestri wedi’u sefydlu mewn sawl ardal (gweler y Blwch Arferion Effeithiol) ac yn cael eu cynnwys fwyfwy mewn cynlluniau Gosod ar Sail Dewis. Am ganllawiau ar sefydlu Cofrestr Tai i’r Anabl effeithiol, gweler Shaw, 2005, ‘A Perfect Match? A good practice guide to disability housing registers, HoDis/Housing Corporation’.

Ni fydd Cofrestr Tai i’r Anabl yn gweithio heb gymorth pobl anabl lleol, eu sefydliadau ac asiantaethau sy’n cynorthwyo pobl anabl i ddod o hyd i lety.  Mae eu cynnwys o’r cychwyn cyntaf yn bwysig gan fod rhai cofrestri tai i’r anabl wedi methu am nad yw pobl anabl wedi cofrestru naill ai am nad oeddynt yn gwybod bod y gofrestr yn bodoli neu am eu bod wedi camddeall sut mae’n gweithio a’u bod yn teimlo na fydd / na all eu cynorthwyo hwy. Gallai’r anawsterau hyn fod wedi cael eu goresgyn pe byddai pobl anabl wedi’u cynnwys yn ystyrlon o’r cychwyn.

Monitro

Bydd angen i sefydliadau tai barhau i fonitro’r system yn enwedig o ran cofrestri tai i’r anabl. Wrth fonitro cynllun o’r fath mae’n bwysig ystyried:

nifer y bobl anabl ar y gofrestr

am ba hyd y maent wedi bod ar y gofrestr

sut mae’r gofrestr yn cael ei hyrwyddo 

beth yw barn pobl anabl am y gofrestr a’r ffordd y mae’n gweithio

beth yw barn rhanddeiliaid a phartneriaid eraill am y gofrestr a’r ffordd y mae’n gweithio

 Mae’r canlynol yn enghreifftiau o arferion da wrth fonitro.

	Prosiect Tai Hygyrch Caerdydd – Cofrestr Tai Hygyrch

Cofrestr dai ganolog ar gyfer pobl anabl yn gorfforol sydd am symud cartref ym Mhrifddinas Cymru yw Tai Hygyrch Caerdydd a sefydlwyd ym mis Medi 2002. Mae Tai Hygyrch yn gweithio’n agos gyda phartneriaid (yr awdurdod lleol a saith cymdeithas tai) i ddarparu tai hygyrch i bobl sy’n chwilio am dai wedi’u haddasu neu rai hygyrch. Cafodd Tai Hygyrch ei ariannu’n wreiddiol gan Gynulliad Cenedlaethol Cymru ond erbyn hyn mae’n cael ei ariannu’n llawn gan ei bartneriaid. Nod y prosiect yw paru cartrefi wedi’u haddasu a rhai hygyrch gyda’r bobl sydd eu hangen. Hyd yma mae’r prosiect wedi dod o hyd i dai i dros 300 o bobl ac wedi arbed tua £1 miliwn trwy Grantiau Cyfleusterau i’r Anabl a Grantiau Addasiadau Ffisegol trwy ddod o hyd i dai i bobl a fyddai wedi bod angen grantiau o’r fath fel arall.


	Gosod ar Sail Dewis (CBL) a phobl anabl 

Dull a ddefnyddiwyd gan Wasanaeth Tai Pobl Anabl (DPHS)

Datblygwyd cronfa ddata o’r safleoedd gwreiddiol wedi’u haddasu trwy ‘dagio’ priodoleddau allweddol y safleoedd

Ehangwyd y gronfa ddata safleoedd i gynnwys delweddau digidol o addasiadau/priodoleddau allanol

Ni hysbysebwyd y safleoedd sydd wedi’u haddasu’n helaeth ar y system CBL i gychwyn

Cynnal o fewn DPHS: trwy ailosod 346 o safleoedd wedi’u haddasu arbedwyd tua £850 mil mewn dwy flynedd i’r landlord 

Mae pobl ddigartref a’r rhai â statws blaenoriaeth DPHS yn cael blaenoriaeth yn y CBL. Er enghraifft, mae pobl sy’n dod allan o ysbyty (yn ogystal â seibiant/ailsefydlu) yn cael blaenoriaeth ac mae’r DPHS yn cynorthwyo cwsmeriaid sydd angen llety ar sail iechyd a nam.


Cynlluniau tai fforddiadwy

Mae sefydliadau tai yn cael mwy o ran yng nghynlluniau tai fforddiadwy'r llywodraeth gan gynnwys cynlluniau canolradd a chynlluniau rhan-berchenogaeth. Mae’n bwysig bod sefydliadau tai yn cymhwyso fframwaith y Ddyletswydd i Sicrhau Cydraddoldeb i Bobl Anabl i’r gwasanaethau hyn.

Casglu tystiolaeth

Gan fod cynlluniau canolradd a chynlluniau rhan-berchenogaeth yn gymharol newydd, prin yw’r dystiolaeth ynglŷn â nifer y bobl anabl sy’n manteisio ar y cynlluniau. Felly, fel man cychwyn gallai sefydliadau tai ddechrau casglu tystiolaeth o brofiadau pobl anabl wrth ymgeisio i fod yn rhan o’r cynlluniau. Da o beth hefyd fyddai trin adeiladau mewn cynllun tai fforddiadwy yn yr un modd â stoc arall a chofnodi’r wybodaeth ynglŷn â hygyrchedd adeilad a’r potensial i’w addasu.

Asesu effaith

Wrth asesu effaith cynlluniau gallai sefydliadau tai ofyn y cwestiynau canlynol:

A yw anghenion pobl anabl yn cael eu hystyried wrth ddatblygu a rheoli’r cynllun? Er enghraifft, a oes parcio am ddim ar gael i ddeiliaid anabl sydd angen lle parcio?  Os oes angen talu’n ddrud am barcio, hwyrach na fydd y safle yn fforddiadwy i lawer o bobl anabl.

A yw deunydd cyhoeddusrwydd gan gynnwys gwefannau yn hygyrch i bobl anabl? A yw’r hysbysebion yn cyrraedd pobl anabl?

A yw'r wybodaeth sydd ar gael am adeiladau yn berthnasol i bobl anabl? A yw’n cynnwys manylion am fynediad i adeiladau? A yw’n cynnwys gwybodaeth fanwl a pherthnasol am leoliad adeilad megis mynediad i drafnidiaeth gyhoeddus, parcio, amwynderau lleol ac ati?

A yw’r ffurflenni a’r prosesau yn hygyrch i bobl anabl?

A yw’r polisïau a’r gweithdrefnau yn hyblyg a hygyrch i bobl anabl? Er enghraifft, os oes rheol sy’n dweud mai dim ond tri safle y gall ymgeiswyr eu gwrthod, a oes hawl gan ymgeiswyr anabl sydd ag anghenion mynediad penodol a all gymryd mwy o amser i ddod o hyd i safle priodol wrthod mwy na hynny?

Camau gweithredu

Dyma awgrymiadau ar gyfer rhai camau gweithredu posib:

hysbysebu gwasanaethau mewn ffordd sy’n cyrraedd pobl anabl

sicrhau bod adeiladau hygyrch ac adeiladau wedi'u hadeiladu i safonau cartrefi gydol oes yn cael eu cynnwys yn y stoc o dai fforddiadwy

sicrhau bod polisïau hyblyg ar waith i alluogi pobl anabl i gael mwy o amser i ddod o hyd i adeiladau hygyrch a phriodol mewn cynlluniau tai fforddiadwy. 

	Awgrymiadau ar gyfer dangosyddion perfformiad


Canran y cwynion gan bobl anabl, boddhad cymharol gyda chanlyniadau’r cwynion hynny


Canran cyfraddau boddhad cwsmeriaid anabl


Canran y tenantiaid anabl sy’n cymryd rhan ac yn cyfranogi mewn gwaith ymgynghori 


Canran y tai hygyrch wedi’u cynllunio’n benodol a osodir i bobl anabl 


Adran 3.3 – Cyflogaeth a llywodraethu

Bydd y CHA yn cynhyrchu canllawiau’n benodol ar y Ddyletswydd i Sicrhau Cydraddoldeb i Bobl Anabl a chyflogaeth ond isod ceir canllawiau cryno ar gyfer sefydliadau tai.

Mae sawl sefydliad tai eisoes yn rhoi sylw i anabledd mewn cyflogaeth, yn aml fel rhan o strategaeth amrywiaeth ehangach. Maent yn cydnabod bod llawer o fanteision sefydliadol yn deillio o amrywiaeth yn y gweithle ac y dylai cyflogaeth mewn sefydliadau tai adlewyrchu amrywiaeth y cwsmeriaid. Bydd cynyddu nifer y bobl anabl sydd wedi’u cyflogi mewn sefydliadau tai yn gwneud y sefydliadau hynny yn fwy ymwybodol o anabledd a’u galluogi i ddiwallu anghenion cwsmeriaid yn well. Nid oes gan y sector tai enw da iawn yn y maes hwn. Yn 2006 cofnododd y Gorfforaeth Dai mai dim ond 1.8 y cant o staff cymdeithasau tai yn Lloegr sy’n bobl anabl. Casglodd y Sefydliad Tai Siartredig ffigurau o nifer ei aelodau a oedd wedi datgan bod ganddynt anabledd yn 2005. Yn Lloegr 1 y cant o’r aelodau oedd wedi datgan bod ganddynt anabledd ond yng Nghymru a’r Alban nid oedd yn ddigon i gofnodi marc canran ac felly maent wedi’u cofnodi fel 0 y cant.

Roedd llawer o’r ddeddfwriaeth gwahaniaethu ar sail anabledd yn y gorffennol yn canolbwyntio ar ddarparu ‘addasiadau rhesymol’ i weithwyr cyflogedig anabl unigol. Mae’r Ddyletswydd i Sicrhau Cydraddoldeb i Bobl Anabl yn ychwanegu at hyn trwy sefydlu cyfrifoldeb clir ar gyrff cyhoeddus i hyrwyddo cydraddoldeb i bobl anabl trwy arferion a pholisïau cyflogaeth corff cyhoeddus. Mae hyn yn gofyn am ddull rhagweithiol gan adolygu’r amrywiaeth lawn o feysydd cyflogaeth gan gynnwys:

recriwtio

cadw

hyfforddi

arfarniadau

polisïau gweithio hyblyg

aflonyddu / bwlio

gweithdrefnau cwyno. 

Casglu tystiolaeth a monitro

Mae’n ofynnol i awdurdodau sy’n cynhyrchu DES gasglu tystiolaeth ynglŷn â faint o bobl anabl y mae’r sefydliad yn eu cyflogi, datblygiad gyrfa a chadw’r gweithwyr cyflogedig hynny. O ystyried y nifer fach yn hanesyddol o bobl anabl ym maes tai, bydd yn hynod bwysig edrych ar bob cam o’r gwaith recriwtio i weld lle mae rhwystrau yn codi. Ai ychydig o bobl anabl sy’n ymgeisio neu a ydynt yn cael anawsterau penodol i gael eu penodi? Bydd o gymorth hefyd i ystyried patrymau'r gweithwyr cyflogedig sy’n gadael y sefydliad. A oes nifer fawr o ymddeoliadau ar sail salwch y gellid fod wedi’u hosgoi trwy ddarparu addasiadau rhesymol? A yw cyfweliadau ymadael yn gofyn cwestiynau am anabledd?

Mae tystiolaeth arall y gellir ei chasglu yn cynnwys niferoedd y gweithwyr cyflogedig anabl sy’n manteisio ar gyfleoedd hyfforddi a graddau eu llwyddiant yn ogystal ag edrych ar feysydd eraill megis asesiadau perfformiad a dyrchafiad.

Efallai mai un broblem yw amharodrwydd gweithwyr cyflogedig i ddatgan bod ganddynt anabledd. Mae canllawiau’r CHA ar gasglu tystiolaeth, sydd ar gael i’w lawrlwytho o wefan y CHA www.dotheduty.org, yn mynd i’r afael â’r mater hwn. 

Cynnwys pobl anabl

Fel mae’r ffigurau uchod yn dangos gall fod yna wir brinder o weithwyr cyflogedig i’w cynnwys. Efallai y bydd yn angenrheidiol i sefydliadau tai ddefnyddio sawl dull gwahanol o gynnwys pobl anabl. Gallai cynorthwyo gweithwyr cyflogedig i sefydlu rhwydwaith o weithwyr cyflogedig anabl mewn nifer o sefydliadau tai lleol gynhyrchu mwy o aelodau a bod yn fwy llwyddiannus fel mecanwaith ar gyfer cymorth i gydweithwyr, cynnwys a rhannu arferion da.

Asesu effaith 

Hyd yn oed os yw’r wybodaeth y gall sefydliad tai ei chael gan weithwyr cyflogedig anabl yn gyfyngedig ar y cychwyn ni ddylai hyn oedi’r gwaith o ddechrau asesu effaith ar bolisïau a gweithdrefnau cyflogaeth. Isod ceir rhestr o’r mathau o feysydd a chwestiynau y gellid mynd i’r afael â hwy wrth i sefydliad tai asesu effaith.

Recriwtio

A yw swyddi’n cael eu hysbysebu mewn modd hygyrch?

A yw hysbysebion swyddi yn crybwyll polisïau sy’n ymwneud â chyfle cyfartal neu bolisïau sy’n ystyriol o bobl anabl?

Sut gellir targedu hysbysebion i gyrraedd pobl anabl ac apelio atynt?

A chwilir am becynnau recriwtio hygyrch fel mater o drefn?

A yw disgrifiadau a manylion swyddi’n hyrwyddo cydraddoldeb? Ydyn nhw’n gofyn am feini prawf a allai fod yn gwahaniaethu? Er enghraifft os yw swydd yn ei gwneud yn ofynnol i weithiwr cyflogedig deithio a yw’n dweud ‘rhaid bod yn ddefnyddiwr car?’ a allai wahaniaethu yn erbyn y rhai sy’n methu â gyrru ond yn gallu teithio ar drafnidiaeth gyhoeddus.

A yw ymgeiswyr yn gallu gwneud cais ar-lein, sy’n fwy hygyrch yn aml?

A yw cyfweliadau yn cael eu cynnal mewn lleoliadau hygyrch fel mater o drefn?

A oes ffordd o gofnodi faint o ymgeiswyr anabl sy’n gwneud cais am swyddi?

Cynnydd ac arfarnu

A oes mecanwaith ar waith i gofnodi, nid yn unig faint o staff anabl sydd yno, ond eu lefel a sut maent yn gwneud cynnydd yn y sefydliad?

Os yw sefydliad yn defnyddio cynllun cyflog ar sail perfformiad yn gysylltiedig ag arfarniadau neu gyflawni targed a yw hyn yn cael ei olrhain i weithwyr cyflogedig sy’n anabl?

A yw gweithwyr cyflogedig anabl yn fwy neu’n llai tebygol o gyrraedd targedau / cael taliadau bonws?

A yw gweithwyr cyflogedig anabl yn manteisio ar gyfleoedd hyfforddi sydd ar gael iddynt?  

Cadw

Pa mor hir y mae gweithwyr cyflogedig anabl yn aros gyda sefydliad?

Beth yw’r cyfraddau dychwelyd i’r gwaith ar ôl i weithiwr cyflogedig fod yn absennol oherwydd salwch hirdymor?

Faint o staff sy’n cael cynnig ymddeoliad ar sail anabledd neu salwch?

Faint o weithwyr cyflogedig sy’n cael eu cyfeirio at ymarferwyr iechyd galwedigaethol (Os yw sefydliad yn eu defnyddio)? Faint o’r gweithwyr cyflogedig hyn sy’n parhau i weithio neu yn cael ymddeoliad neu’n gadael?

Gweithio hyblyg

A oes polisïau ar waith sy’n galluogi gweithwyr cyflogedig i weithio o gartref pan fo hynny’n bosibl? (Bydd rhai pobl anabl yn gweld gweithio o gartref yn ffordd fwy hygyrch o weithio)

A all gweithwyr cyflogedig wneud cais am weithio’n rhan-amser neu rannu swydd yn hawdd? (Os yw gweithiwr cyflogedig wedi cael amser o’r gwaith oherwydd salwch hirdymor neu am ei fod wedi datblygu anabledd, efallai mai gweithio’n rhan-amser neu trwy rannu swydd yw’r ffordd fwyaf hygyrch o weithio)

A oes polisïau ar waith, sy’n cydnabod efallai y bydd gweithiwr cyflogedig anabl angen mwy o oriau hyblyg yn enwedig os yw’n cymryd mwy o amser iddynt gyrraedd y gwaith a mynd oddi yno oherwydd trafnidiaeth gyhoeddus anhygyrch? (Er enghraifft, efallai y bydd yn rhaid i weithiwr cyflogedig anabl osgoi trafnidiaeth gyhoeddus orlawn gan ddechrau a gorffen gwaith yn hwyrach).

A oes polisïau ar waith i fonitro’r straen y mae gweithwyr cyflogedig yn ei wynebu sy’n ystyried profiad gweithwyr cyflogedig anabl a’r hyn sy’n achosi straen iddynt yn y gweithle?

A yw gweithdrefnau aflonyddu a chwyno yn ystyried aflonyddu neu fwlio a all fod yn gysylltiedig ag anabledd unigolyn? 

Camau gweithredu

Isod mae rhai camau gweithredu sy’n ymwneud â’r meysydd uchod.

Recriwtio

Gallai sefydliadau tai weithio gyda grwpiau pobl anabl lleol gan ddarparu bwletin recriwtio i swyddi gwag rheolaidd iddynt i’w ddosbarthu ymhlith eu haelodau.

Gallai sefydliadau tai ddatblygu polisïau recriwtio sy’n ystyriol o bobl anabl a hysbysebu’r rhain mewn hysbysebion swydd.

Er nad yw rhai sefydliadau tai yn caniatáu i’w tenantiaid eu hunain weithio iddynt, gallent weithio gyda sefydliadau tai eraill i hysbysebu swyddi gyda’u tenantiaid.

Cynnydd ac arfarnu

Gallai sefydliadau tai lunio cynlluniau mentora i weithwyr cyflogedig sy’n cynnig canllawiau a chyngor ar sut i wneud cynnydd yn eu gyrfa a’u hannog i fanteisio ar hyfforddiant.

Cadw

Os bydd sefydliad tai yn nodi problem ynglŷn â chadw gweithwyr cyflogedig anabl yna efallai bod angen ymchwil pellach i ganfod pam y mae hyn yn digwydd.

Os nodir bod yna broblem o ran cadw staff sy’n datblygu salwch hirdymor neu anabledd, efallai y gall gweithio gydag ymarferwr iechyd galwedigaethol cymwys a phrofiadol gynorthwyo’r sefyllfa. Yn yr un modd gall datblygu trefniadau gweithio sy’n galluogi gweithwyr cyflogedig i ddychwelyd i’r gwaith ar oriau llai, oriau wedi’u cywasgu neu oriau hyblyg fod o gymorth hefyd.

Gweithio hyblyg

Os oes diffyg yn y nifer sy’n manteisio ar y drefn gweithio hyblyg y mae sefydliad tai yn ei gynnig bydd angen ymchwilio i hyn ymhellach. A oes rhwystrau agweddol sy’n atal gweithwyr cyflogedig rhag gweithio’n rhan-amser? Gallai sefydliad tai gynnal diwrnod gwybodaeth i weithwyr cyflogedig ynglŷn â’r mathau o bolisïau gweithio hyblyg sydd ganddynt.

Llywodraethu

Mae gan sefydliadau tai hefyd y gallu i recriwtio pobl anabl i’w strwythurau llywodraethu. Trwy fynd ati i geisio cael gwell cynrychiolaeth o bobl anabl ar fyrddau tai a phwyllgorau cynghori bydd sefydliadau tai yn gweithio tuag at yr elfen o’r ddyletswydd sy’n annog pobl anabl i gymryd rhan mewn bywyd cyhoeddus.

Casglu tystiolaeth

Dylai sefydliadau tai gasglu gwybodaeth am nifer yr aelodau bwrdd sy’n anabl, a sut brofiad yw bod yn aelod o’r bwrdd.

Asesu effaith a chamau gweithredu

Dylai pobl anabl gael eu hannog yn bositif i ymuno â phwyllgorau a byrddau rheoli. Bydd angen i sefydliadau tai ragweld y bydd angen gwneud addasiadau mewn modd tebyg i addasiadau ar gyfer gweithwyr cyflogedig neu ddefnyddwyr gwasanaethau. Yn fwy strategol dylai sefydliad tai ystyried a yw eu polisïau a’u harferion ynglŷn â phenodi aelodau bwrdd tai a dull gweithredu’r byrddau yn creu rhwystrau i bobl anabl a all fod am fod yn aelodau o’r bwrdd. Mae’n bwysig ystyried materion megis:

lleoliadau ar gyfer cynnal cyfarfodydd ac a ydynt yn hygyrch

a oes trafnidiaeth gyhoeddus neu barcio i bobl anabl ar gael lle cynhelir y cyfarfod

amseriad a hyd cyfarfodydd. Os mai dim ond yn hwyr yn y nos y cynhelir cyfarfodydd yna gall fod yn fwy anodd / drud i gael Cyfieithwyr Iaith Arwyddion Prydain neu staff cymorth o fathau eraill.

Mae’r canlynol yn enghraifft o arferion da yn hyn o beth:

	Fforwm Cyflogwyr ar Anabledd

Mae’r Safon Anabledd, sef arf rheoli cynhwysfawr, yn cynnwys:

Arolwg Meincnod wedi’i hunan-gwblhau, sy’n ei gwneud yn ofynnol i sefydliad ddarparu tystiolaeth i gyfiawnhau ei raddfeydd. Mae’r Arolwg yn cael ei ddilysu’n annibynnol ac yn rhoi sylw i bob agwedd ar bolisïau a gweithdrefnau yn ymwneud â chyflogaeth, gofal cwsmeriaid, TG, yr amgylchedd adeiledig, datblygu cynnyrch newydd, e-fasnach ac e-recriwtio, cyfrifoldeb corfforaethol, caffael, iechyd a diogelwch, iechyd galwedigaethol, marchnata a chyfathrebu, ymgynghoriadau gyda rhanddeiliaid a staff anabl, hyfforddiant rheoli, ac ymrwymiad y tîm uchaf.

Y Cyfeirlyfr Safon (The Standard Directory), sy’n cysylltu gam wrth gam â’r Arolwg, yn rhestru’r holl ddeddfwriaeth anabledd berthnasol, codau ymarfer, rheoliadau, safonau technegol a chanllawiau arferion gorau gan y Comisiwn Hawliau Anabledd, y Fforwm ac awdurdodau cydnabyddedig eraill.

Y Meincnod ar gyfer Cynhadledd Weithredu lle mae canlyniadau cyffredinol yr Arolwg a’r negeseuon allweddol sy’n deillio o’r canlyniadau yn cael eu bwydo’n ôl i sefydliadau sy’n cymryd rhan. Mae hefyd yn gyfle i’r sefydliadau a gymerodd ran drafod eu canlyniadau gyda’u cydweithwyr a rhannu’r hyn sy’n gweithio, yr hyn nad yw’n gweithio, enghreifftiau o arferion gorau a rhwystrau i wella.


	Awgrymiadau ar gyfer Mesur Perfformiad


Canran y gweithwyr cyflogedig anabl mewn sefydliad ac yn ôl lefel rheoli


Nifer yr addasiadau rhesymol i arferion cyflogaeth a gyflawnwyd a boddhad y staff gyda’r rheiny


Canran yr Aelodau Bwrdd a chynrychiolwyr tenantiaid anabl


Canran y staff sydd wedi cael hyfforddiant Cydraddoldeb i Bobl Anabl yn y tair blynedd diwethaf?


Adran 3.4 – Y Swyddogaeth Alluogi

Y swyddogaeth Alluogi

Mae’r swyddogaeth Alluogi yn cyfeirio yn bennaf at weithgareddau strategol awdurdodau tai, yn cynnwys eu swyddogaethau yn dyfeisio, gweithredu a monitro strategaeth dai a hwyluso gweithgareddau datblygu ac adfywio.

Mae gwybodaeth bellach a chanllawiau ar gynllunio a phriffyrdd a’r DED ar gael ar wefan y CHA, www.dotheduty.org. 

Strategaeth Dai

Isod ceir cyfuniad o’r argymhellion sydd ym mhob cyfres o ganllawiau ar gyfer strategaethau tai yng Nghymru, Lloegr a’r Alban. Cynghorir awdurdodau lleol i gynnwys adrannau ar yr holl bynciau isod er mwyn sicrhau bod eu strategaethau tai yn ‘addas i’r pwrpas.’

Am wybodaeth bellach gweler:

Canllawiau ar-lein gan yr Adran Cymunedau a Llywodraeth Leol, www.odpm.gov.uk/pub/199/GuidancenotesonthecompletionoftheHousingStrategyStatisticalAppendixHSSA200506
‘Communities Scotland, 2003, Assessment of Local Housing Strategies – Assessment Guide’

Cynulliad Cenedlaethol Cymru, 2002, Paratoi Strategaethau Tai Lleol: Canllawiau i Awdurdodau Lleol

Dylai awdurdodau lleol sicrhau bod anghenion a dyheadau pobl anabl o ran tai a chymorth yn cael eu hystyried ym mhob adran a bod dewisiadau priodol wedi’u llunio i sicrhau bod eu hanghenion a’u dyheadau yn cael eu diwallu. Mae’r strwythur yn taro’n dwt gyda fframwaith y ddyletswydd ac isod ceir rhai awgrymiadau ar sut i sicrhau bod cydraddoldeb i bobl anabl yn cael ei gynnwys yn y strwythur cyfredol ar gyfer strategaethau tai.

Llunio gweledigaeth ar gyter tai

Dylai’r Strategaeth Dai amlinellu gweledigaeth hirdymor ar gyfer tai i bobl anabl a datganiad o dargedau ac amcanion yn ymwneud â thai.

Gosod y cyd-destun

Dylai’r Strategaeth Dai a’i chynigion ar gyfer darparu tai i bobl anabl gysylltu’n glir â strategaethau sydd hefyd yn cynllunio gwasanaethau i bobl anabl megis cynlluniau gwella iechyd lleol a strategaethau gofal cymeithasol. 

Hefyd, dylai’r Strategaeth Dai gynnwys asesiad o effaith a chanlyniadau cynigion a pholisïau i bobl anabl yn y dogfennau canlynol: 

strategaethau corfforaethol

cynlluniau cymunedol

fframweithiau datblygu lleol

dogfennau cynllunio atodol 

datganiadau o gyfranogiad y gymuned. 

Gan fod y polisïau yn y dogfennau hyn yn effeithio’n fawr ar y strategaeth dai ei hun a bod y ddyletswydd hefyd yn berthnasol iddynt, y cyngor fyddai i gysylltu mewn ffordd ystyrlon gyda’r adrannau a’r sefydliadau sy’n gyfrifol. Mae’n hanfodol gweithio gydag adrannau a sefydliadau eraill wrth ystyried y bydd y strategaeth dai, gyda chydsyniod rhanddeiliaid, yn argymell pwyntiau gweithredu y dylid eu cynnwys mewn strategaethau eraill i hwyluso’r gwaith o wireddu’r weledigaeth ar gyter tai i bobl anabl.

Dylai’r Strategaeth Dai gyfeirio’n glir at gynigion ar gyfer pobl anabl mewn strategaethau gofodol a thai rhanbarthol, strategaethau tai isranbarthol gan gynnwys Cefnogi Pobl a gofal cymdeithasol, polisïau a strategaethau iechyd a phlant yn genedlaethol. Dylai’r Strategaeth Dai ddangos sut bydd ei chynigion ar gyfer yr ardal leol yn cyd-fynd â pholisïau cenedlaethol, rhanbarthol ac isranbarthol o ran pobl anabl a sut y gellir trawsnewid a gweithredu blaenoriaethau ehangach yn lleol. 

Dyma enghreifftiau o bolisïau cenedlaethol:

Swyddfa’r Cabinet, Cymru a Lloegr, 2005, Gwella Cyfleoedd Bywyd Pobl Anabl. Mae dwy o’i bedair blaenoriaeth polisi yn ymwneud â meysydd cysylltiedig â thai Byw’n Annibynnol a Hrosglwyddo i Oedolaeth.

Yr Adran Iechyd, 2006, Papur Gwyn, ‘Our health, our care, our say: a new direction for community services’.  Mae’n dweud y dylai gwasanaethau gofal cymdeithasol fod yn fwy personol ac wedi’u teilwra i anghenion unigolion.

Gellir dod o hyd i enghraifft o’r cyswllt rhwng tai a strategaethau eraill yn natblygiad Cynllun Llundain, y ddogfen strategaeth gynllunio ar gyfer Llundain. Mae’r strategaeth hon yn sefydlu’n glir beth yw safonau hygyrchedd tai ar gyfer yr holl dai newydd yn Llundain:

‘All new housing will be built to Lifetime Homes standards, providing homes that are adaptable, flexible, convenient and appropriate to changing needs.’
Cynnwys pobl anabl

Dylai’r Strategaeth Dai ddangos cyfranogaeth effeithiol a chydweithio â rhanddeiliaid allweddol ac yn y cyd-destun hwn dylai gael ei datblygu mewn cysylltiad â phobl anabl a’r grwpiau sy’n eu cynrychioli. Dylid darparu tystiolaeth bod safbwyntiau ac argymhellion pobl anabl wedi’u hystyried a’u bod wedi gweithredu arnynt.

Dylai awdurdodau lleol hefyd gynnal asesiad trawsffiniol o anghenion pobl anabl er mwyn edrych ar y posibilrwydd o gynlluniau tai a chymorth sy’n gwasanaethu preswylwyr mwy nag un ardal awdurdod lleol.

Tai fforddiadwy

Wrth gomisiynu’r gwaith o ddatblygu tai fforddiadwy dylai’r awdurdod lleol ddarparu cyngor a chanllawiau cynhwysfawr i ddatblygwyr a chymdeithasau tai ar safonau disgwyliedig cynllunio ar gyfer pobl anabl. Dylai’r awdurdod lleol annog trafodaethau cyn ymgeisio cynnar gyda datblygwyr a chymdeithasau tai ar gytundebau Adran 106 i sicrhau bod yr holl dai yn y datblygiad yn cynnwys safonau cynllunio cynhwysol. Mae angen i’r trafodaethau hyn gynnwys pobl anabl p’un ai trwy grŵp mynediad neu aelodau bwrdd tai.

Casglu tystiolaeth

Dylid cynnal dadansoddiad cadarn o’r sefyllfa gyfredol a thebygol ar bob agwedd ar anghenion a dyheadau pobl anabl o ran tai ym mhob deiliadaeth.

Dylai’r Strategaeth Dai gynnwys diffiniad ymarferol o amrywiaeth i fod yn sail i’w chanfyddiadau ymchwil. Dylai unrhyw ddadansoddiad o angen ar gyfer strategaeth dai ddefnyddio dulliau ymgynghori arloesol ac effeithiol i asesu anghenion a dyheadau pobl anabl o ran tai yn ei hardal. Dyma enghreifftiau o gwestiynau y dylid eu gofyn:

Pa mor hawdd yw hi i ddefnyddiwr cadair olwyn brynu adeilad addas neu rentu adeilad priodol gan landlord preifat?

Pa ddewisiadau tai sydd ar gael i unigolion anabl, sy’n ennill cyflog llai na chyflog cyfartalog yr ardal, brynu eu hadeilad eu hunain?

Dylid bod â barn realistig am adnoddau yn y dyfodol ar gyfer datblygu gwasanaethau tai a chymorth i bobl anabl o amrywiaeth eang o ffynonellau, o’r Gorfforaeth Dai a Chefnogi Pobl i ffynonellau cyfalaf a refeniw awdurdodau lleol a chyfraniadau’r sefydliadau gwirfoddol. Dylai’r asesiadau o adnoddau sydd yn y Strategaeth Dai ddarparu sail gadarn ar gyfer ceisiadau am gyllid pellach o amrywiaeth o ffynonellau.

Dylai’r awdurdod lleol hefyd asesu a yw’r defnydd gorau yn cael ei wneud o’r stoc dai gyfredol megis tai cymdeithasol heb ddigon o bobl yn byw ynddynt, tai gwag o eiddo preifat, a’r sector rhentu preifat. Dylai’r Strategaeth Dai ddarparu gwybodaeth am ffyrdd o gynnwys safonau hygyrchedd da mewn amrywiaeth o stoc dai wedi’u ‘hail-ddefnyddio’.

Dylai’r Strategaeth Dai ddatgan lefel y flaenoriaeth a roddir i bobl anabl a’r rhesymau dros hyn. Dylai hefyd ddatgan pa wybodaeth mae wedi’i chael gan asiantaethau eraill i sefydlu lefel y flaenoriaeth.

Monitro a gwerthuso

Dylid cael Cynllun Gweithredu clir sy’n cynnwys targedau sy’n benodol, mesuradwy, y cytunwyd arnynt, realistig ac sydd â therfyn amser. Dylai’r Cynllun Gweithredu ddarparu asesiad o risg ar bob amcan, yn rhoi manylion o lefel y risg a chynlluniau wrth gefn fydd yn cael eu gweithredu os oes angen. Dylid cynnwys pobl anabl a sefydliadau sy’n darparu gwasanaethau i bobl anabl mewn ymarferion i fonitro a gwerthuso llwyddiant y strategaeth i ddiwallu anghenion tai pobl anabl.

Dyma enghraifft o arferion da yn hyn o beth.

	Mae lefelau sylweddol o anabledd ar draws yr holl aelwydydd yn Kirklees a phrinder tai addas. Er enghraifft, dim ond 32 y cant o ddefnyddwyr cadair olwyn sy’n byw mewn adeilad wedi’i addasu’n briodol. Amcanion prosiect Tai PFI Cyngor Kirklees Excellent Homes for Life yw darparu:


400 o Gartrefi Gydol Oes ar gyfer anghenion cyffredinol, gan gynnwys 40 uned wedi’u cynllunio’n arbennig i ddiwallu anghenion defnyddwyr cadair olwyn. 


150 o unedau tai gofal ychwanegol i ddiwallu’r galw cynyddol am lety i bobl hŷn sydd angen gofal a chymorth, gan gynnwys darpariaeth ar gyfer y rhai â dementia.

Y bwriad yw darparu’r llety ar tua 30 o safleoedd gwasgaredig er mwyn diwallu anghenion ym mhob rhan o’r fwrdeistref. Bydd y targed hwn yn her gan fod y tir sydd ar gael ar gyfer y prosiect yn aml yn serth iawn.


Cyngor ar ddigartrefedd a thai

Mae’r Llywodraeth wedi nodi bod yn rhaid i awdurdodau lleol weithredu i atal digartrefedd. Mae yna amrywiaeth eang o fesurau i atal digartrefedd sy’n cynnwys: darparu cyngor ar dai, sicrhau bod y nifer mwyaf posibl yn cael Budd-dal Tai, cynlluniau cynnal tenantiaeth, gwasanaethau cyfryngu, cynlluniau lloches i’r rhai sy’n dioddef trais yn y cartref, cynlluniau blaendal rhent i gynorthwyo pobl i gael mynediad i’r sector rhentu preifat. Bydd yr holl faterion hyn yn effeithio ar bobl anabl mewn gwahanol ffyrdd a bydd yn rhaid rhoi sylw priodol i’w hanghenion penodol.

Mae yna dystiolaeth bod pobl anabl yn mynd yn fwyfwy agored i ddigartrefedd.

Roedd yna gynnydd o 44 y cant yn nifer yr aelwydydd digartref yr oedd angen rhoi blaenoriaeth i’w hanghenion am fod aelod â nam corfforol yn Lloegr rhwng 1997 a 2003 a chynnydd o 77 y cant yn nifer yr aelwydydd yr oedd angen rhoi blaenoriaeth i’w hanghenion am fod aelod â salwch meddwl. Cafwyd cynnydd cyffredinol o 35 y cant yn nifer yr aelwydydd yr oedd angen rhoi blaenoriaeth i’w hanghenion dros y cyfnod.

Mae ystadegau digartrefedd yng Nghymru yn dangos bod 327 o aelwydydd yn ddigartref yn anfwriadol a bod angen rhoi blaenoriaeth i’w hanghenion o ganlyniad i anabledd corfforol yn 2003 / 2004, a gwelwyd bod 580 o aelwydydd yr oedd angen rhoi blaenoriaeth i’w hanghenion oherwydd salwch meddwl. Flwyddyn yn ddiweddarach, cafwyd cynnydd o 34 y cant (438 o aelwydydd) yn nifer yr aelwydydd yr oedd angen rhoi blaenoriaeth i’w hanghenion o ganlyniad i anabledd corfforol a chynnydd o 16 y cant (670 o aelwydydd) oherwydd salwch meddwl.

Yn yr Alban roedd bron i ddau y cant o’r holl geisiadau gan bobl ddigartrefedd yn 2002 / 2003 wedi’u hasesu yn rhai yr oedd angen rhoi blaenoriaeth i’w hanghenion am fod aelod ag anabledd dysgu ac roeda angen rhoi blaenoriaeth anghenion tua un y cant oherwydd anabledd ffisegol.

Mae’r ‘Scottish Household Survey’ hefyd yn casglu gwybodaeth am brofiadau digartrefedd oedolion ac mae’r canfyddiadau ar gyfer 2001 / 2002 yn nodi bod pump y cant o oedolion anabl rhyw bryd neu’i gilydd wedi colli eu cartref a heb lety arall i fynd iddo. Mae hyn yn cymharu â thri y cant o’r holl oedolion sy’n cael rhyw fath o brofiad o ddigartrefedd.

Mynd i’r afael â ‘digartrefedd cudd’

Mae yna broblem benodol o ‘ddigartrefedd cudd’ ymhlith pobl anabl yn enwedig pobl â chyflyrau iechyd meddwl neu anableddau dysgu sydd am adael sefydliadau neu gartref rhiant i fyw’n annibynnol. Canfu astudiaeth  Sefydliad Joseph Rowntree 2003 o brofiadau a dyheadau pobl ifanc anabl o ran tai yn yr Alban bod y rhan fwyaf o ymatebwyr am adael cartref eu rheini yn eu harddegau neu eu hugeiniau, ac mai’r prif rwystr oedd yn eu hwynebu oedd diffyg gwybodaeth am eu dewis o dai. 
Dylai swyddogion sy’n ymdrin â cheisiadau am gymorth dan ddeddfwriaeth ddigartrefedd asesu’n ofalus iawn pa mor rhesymol yw hi i bobl anabl barhau i fyw yn eu llety cyfredol. Dylid cael gwybodaeth ynglŷn ag a yw’r ffaith bod yr ymgeiswyr digartref yn dal i fyw yn eu llety cyfredol yn debygol o gael effaith andwyol ar eu lles corfforol a meddyliol, gan gynnwys unrhyw effaith negyddol ar ddatblygiad personol a’r gallu i gymryd rhan ym mhob agwedd ar fywyd. Dylai swyddogion gydweithio â sefydliadau eraill megis ymddiriedolaethau gofal sylfaenol a Gwasanaethau Cymdeithasol i nodi a mynd i’r afael â materion systemig o achosion o angen nas diwallwyd. 

Casglu Tystiolaeth

Bydd angen i awdurdod lleol ddechrau trwy sicrhau bod y dystiolaeth gyfredol a gesglir ganddynt a’r gwaith monitro a gyflawnir yn cynnwys gwybodaeth am anabledd. Er enghraifft, a yw’r awdurdod lleol yn gwybod a yw menywod anabl yn defnyddio eu llochesi trais yn y cartref? A yw unrhyw rai o’r lletyau a ddefnyddir ar gyfer menywod a phlant sy’n dianc rhag trais yn y cartref yn hygyrch i blant â nam ar eu symudedd neu oedolion sy’n defnyddio cadair olwyn?

Gallai rhai cwestiynau allweddol i’w gofyn er mwyn cynllunio gwasanaethau, asesu effaith a nodi camau gweithredu i hyrwyddo cydraddoldeb i bobl anabl gynnwys:

Pa mor hir y mae pobl anabl yn disgwyl i gael eu hail-gartrefu mewn llety dros dro a sut mae hyn yn cymharu ag ymgeiswyr nad ydynt yn anabl? 

A yw’r awdurdod lleol yn monitro’r cyfnodau amser amrywiol y mae’n cymryd i wneud cynnig rhesymol am lety sefydlog i unigolyn anabl?

Pa ganran o bobl anabl sy’n cael eu lleoli y tu allan i ardal a sut mae hyn yn cymharu â phobl nad ydynt yn anabl?

Pa ganran o’r rhai sy’n cysgu ar y stryd a’r rhai sy’n defnyddio hosteli sydd ag anabledd?

Faint o bobl anabl sy’n honni eu bod yn ddigartref wrth wneud cais am dai ac sy’n cael eu hystyried yn anghymwys, nid yn ddigartref, yn ddigartref yn fwriadol neu heb unrhyw gysylltiad lleol?

A oes lle i fonitro unrhyw wahaniaethau yn y defnydd o wasanaethau a chanlyniadau rhwng ymgeiswyr digartref anabl a rhai nad ydynt yn anabl e.e. yr amser y mae’n cymryd i gynnig llety sefydlog i gyflawni dyletswydd yr awdurdod lleol o dan ddeddfwriaeth ddigartrefedd?

Asesu effaith

O dan Adran 193 o Ddeddf Tai 1996 ac Adran 25 o Ddeddf Tai (Yr Alban) 1987 mae’n rhaid i awdurdod lleol gynnig llety rhesymol i unrhyw aelwydydd y maent wedi eu derbyn i gael cymorth dan ddeddfwriaeth ddigartrefedd. Dylid asesu effaith y polisïau y mae awdurdod lleol yn eu gweithredu i fodloni’r ddeddfwriaeth hon ynghyd â’u polisïau atal digartrefedd o dan y Ddyletswydd i Sicrhau Cydraddoldeb i Bobl Anabl. Isod mae rhai cwestiynau allweddol y mae angen i awdurdodau ofyn iddynt eu hunain ynglŷn â’u gwasanaethau digartrefedd:

A yw pobl anabl yn gwrthod y lle sy’n cael ei gynnig iddynt am nad yw’n diwallu eu hanghenion mynediad?

A yw pobl anabl yn fwy tebygol o gael eu lleoli mewn llety sector preifat neu ddisgwyl yn hirach am lety dros dro neu un sefydlog? Pa effaith y mae hyn yn ei chael ar gydraddoldeb i bobl anabl a byw’n annibynnol?

A all, ac a yw pobl anabl yn defnyddio gwasanaethau’r timau digartrefedd a chyngor tai? A oes unrhyw resymau pan nad ydynt yn dymuno defnyddio’r gwasanaethau hyn? A yw’n well ganddynt fynd at ffynonellau amgen i gael cyngor a gwybodaeth am faterion tai e.e. Cyngor Ar Bopeth, Gwasanaethau Cymdeithasol?

A yw’r holl landlordiaid sector preifat sy’n rhoi lle i bobl ddigartref yr awdurdod wedi cytuno i ganiatáu i addasiadau gael eu cyflawni?

A yw system addasiadau yr awdurdod lleol yn diwallu anghenion pobl anabl ddigartref yn ddigonol?

Os yw pobl anabl yn cael cynnig llety y tu hwnt i’r ardal neu aros mewn llety am gyfnodau byr, pa effaith y mae’n ei chael ar gydraddoldeb i bobl anabl?

A oes gan landlordiaid sector preifat sy’n rhoi lle i bobl ddigartref yr awdurdod bolisi ar aflonyddu sy’n cynnwys anabledd?

A yw gwasanaethau digartrefedd yn cyrraedd pobl anabl sy’n cysgu ar y stryd neu sy’n defnyddio hosteli ac os nad ydynt pa welliannau y gellir eu gwneud i dargedu’r gwasanaethau/gwybodaeth?

A yw’r system Cefnogi Pobl wedi’i chysylltu â’r Strategaeth Ddigartrefedd ac yn hyrwyddo cydraddoldeb i bobl anabl yn ymarferol?

Bydd angen casglu tystiolaeth er mwyn ateb sawl un o’r cwestiynau hyn.

Camau gweithredu allweddol

Isod mae rhai awgrymiadau ar gyfer camau gweithredu allweddol i’r sefydliadau tai ystyried eu gweithredu:

Canfod a chadw cofnodion o lety sector preifat a landlord cymdeithasol ychwanegol sy’n addas i bobl anabl nail ai fel llety dros dro neu lety sefydlog.

Sicrhau bod yr holl wybodaeth am wasanaethau digartrefedd ar gael mewn amrywiaeth o fformatau a bod pob swyddfa yn gwbl hygyrch.

Targedu gwasanaethau digartrefedd at bobl anabl trwy weithgareddau hyrwyddo, gwaith allgymorth a’r amrywiaeth o wasanaethau a gynigir (er enghraifft, gallai’r gwasanaeth digartrefedd gynnig cyngor ar gymhorthion ac addasiadau i bobl anabl).

Blaenoriaethu pobl anabl ar gyfer gwasanaethau penodol lle nad oes llawer o bobl anabl yn eu defnyddio neu lle cafwyd profiad gwael anghymesur o’u defnyddio. Er enghraifft, os yw pobl anabl yn fwy tebygol yn anghymesur o fod yn ddigartref gallai’r cynllun blaendal rhent flaenoriaethu ymgeiswyr anabl.

Dylid rhoi hyfforddiant cydraddoldeb i bobl anabl i swyddogion sy’n gysylltiedig â digartrefedd gan gynnwys staff allgymorth / staff cymorth i’r rhai sy’n cysgu ar y stryd a staff hosteli.

Ei gwneud yn ofynnol i’r holl landlordiaid sector preifat sy’n rhoi lle i denantiaid yr awdurdod gytuno i ganiatáu addasiadau ar gyter pobl anabl.

Ei gwneud yn ofynnol i’r holl landlordiaid sector preifat sy’n rhoi lle i denantiaid yr awdurdod gael polisi aflonyddu sy’n cynnwys anabledd a darparu gwybodaeth fonitro mewn perthynas â hyn i’r awdurdod lleol.

Systemau llwybr carlam i bobl anabl sy’n byw mewn llety dros dro o ran cymhorthion ac addasiadau.

	Awgrymiadau ar gyfer mesur perfformiad


Canran y cartrefi newydd sy’n cael eu datblygu i safonau hygyrchedd fesul deiliadaeth


Canran yr aelwydydd anabl sy’n byw mewn cartrefi is na’r safon


Yr amser y mae’n ei gymryd ar gyfartaledd i roi cartref i aelwyd anabl y derbynnir ei bod yn ddigartref


Atodiad 1 –  Diffiniad o anabledd Deddf Gwahaniaethu ar sail Anabledd 2005

Pryd mae unigolyn yn anabl?

Mae gan unigolyn anabledd os oes ganddo nam ffisegol neu feddyliol, sy’n cael effaith andwyol sylweddol a hirdymor ar ei allu i gyflawni ei weithgareddau arferol o ddydd i ddydd. 

Beth am bobl sydd wedi gwella o anabledd? 

Mae pobl sydd wedi cael anabledd o fewn y diffiniad yn cael eu hamddiffyn rhag gwahaniaethu hyd yn oed os ydynt wedi gwella ers hynny. 

Beth mae ‘nam’ yn ei gwmpasu? 

Mae’n cwmpasu namau ffisegol neu feddyliol; mae hyn yn cynnwys namau ar y synhwyrau, megis y rhai sy’n effeithio ar olwg neu glyw. 

A yw pob nam meddyliol wedi’i gwmpasu? 

Bwriedir i’r term ‘nam meddyliol’ gwmpasu ystod eang o namau sy’n ymwneud â gweithredu meddyliol, gan gynnwys yr hyn y cyfeirir atynt yn aml fel anableddau dysgu.

Beth yw effaith niweidiol ‘sylweddol’? 

Effaith niweidiol sylweddol yw rhywbeth sy’n fwy na mân effaith neu effaith ddibwys. Mae’r gofyniad bod yn rhaid i’r effaith fod yn sylweddol yn adlewyrchu’r ddealltwriaeth gyffredinol o anabledd fel cyfyngiad sy’n mynd y tu hwnt i wahaniaethau arferol yn y gallu a all fod gan bobl. 

Beth yw effaith ‘hirdymor’? 

Effaith hirdymor nam yw un: 

sydd wedi para 12 mis o leiaf, neu 

lle mae’r cyfnod y mae’n para yn debygol o fod yn 12 mis o leiaf, neu 

sy’n debygol o bara am weddill oes y sawl sydd wedi’i effeithio. 

Byddai effeithiau nad ydynt yn hirdymor felly yn cynnwys colli symudedd am fod rhywun wedi torri coes sy’n debygol o wella cyn pen 12 mis ac effeithiau heintiau dros dro y mae rhywun yn debygol o wella ohonynt cyn pen 12 mis. 

Beth os yw’r effeithiau’n mynd a dod dros gyfnod o amser? 

Os yw nam wedi cael effaith niweidiol sylweddol ar weithgareddau arferol o ddydd i ddydd rhywun ond bod yr effaith honno’n dod i ben, ystyrir bod yr effaith sylweddol yn barhaus os yw'n debygol o ail-godi; hynny yw ei bod yn fwy tebygol na pheidio y bydd yr effaith yn ail-godi. 

Beth yw ‘gweithgareddau arferol o ddydd i ddydd’? 

Gweithgareddau yw’r rhain y mae’r rhan fwyaf o bobl yn eu cyflawni yn gymharol reolaidd ac aml. Nid yw’r term wedi’i fwriadu i gynnwys gweithgareddau sy’n arferol i unigolyn neu grŵp o bobl arbennig, megis canu offeryn cerdd, gwneud camp i safon broffesiynol neu berfformio tasg fedrus neu arbenigol iawn yn y gwaith. Fodd bynnag, byddai rhywun sy’n cael ei effeithio mewn ffordd mor arbenigol ac sydd hefyd yn cael ei effeithio gan weithgareddau arferol o ddydd i ddydd wedi'i gwmpasu gan y rhan hon o’r diffiniad.  Y prawf a yw nam yn effeithio ar weithgareddau arferol o ddydd i ddydd yw a yw’n effeithio ar un o’r categorïau eang o allu sydd wedi’u rhestru yn Atodiad 1 y Ddeddf sef: 

symudedd 

deheurwydd llaw 

cydsymud corfforol 

ymataliaeth 

gallu i godi, cario neu fel arall symud gwrthrychau bob dydd 

lleferydd, clyw neu olwg 

cof neu’r gallu i ganolbwyntio, dysgu neu ddeall, neu’r canfyddiad o risg neu berygl corfforol. 

Beth am driniaeth? 

Gall rhywun â nam fod yn cael triniaeth feddygol neu driniaeth arall sy’n lleddfu neu’n cael gwared ar yr effeithiau (er nid y nam). Mewn achosion o’r fath, anwybyddir y driniaeth ac ystyrir bod y nam wedi cael yr effaith y byddai wedi’i chael heb driniaeth o’r fath. Nid yw hyn yn berthnasol os yw’r effeithiau anffafriol sylweddol yn debygol o ail-godi hyd yn oed os yw’r driniaeth wedi dod i ben (h.y. mae’r nam wedi’i wella). 

A yw’n cynnwys pobl sy’n gwisgo sbectol? 

Nac ydyw. Yr unig eithriad i’r rheol ynglŷn ag anwybyddu effaith triniaeth yw gwisgo sbectol neu lensys cyffwrdd. Yn yr achos hwn, dylai’r effaith tra bo’r unigolyn yn gwisgo’r sbectol neu’r lens gael ei ystyried. 

A yw pobl sydd ag anffurfiad yn cael eu cwmpasu? 

Mae pobl sydd ag anffurfiad difrifol wedi’u cwmpasu gan y Ddeddf. Nid oes angen iddynt ddangos bod y nam yn cael effaith niweidiol sylweddol ar eu gallu i gyflawni gweithgareddau arferol o ddydd i ddydd. 

A oes pobl eraill sy'n cael eu trin yn awtomatig fel rhai anabl dan y Ddeddf? 

Mae unrhyw un sydd wedi cael diagnosis o HIV, Canser neu Barlys Ymledol yn cael ei drin yn awtomatig fel unigolyn anabl dan y Ddeddf. Hefyd, mae pobl sydd wedi’u cofrestru’n ddall neu sy’n gweld yn rhannol, neu sydd wedi’u cael tystysgrif offthalmolegydd eu bod yn ddall neu’n gweld yn rhannol yn cael eu trin yn awtomatig dan y Ddeddf fel unigolion anabl.  Bydd pobl nad ydynt wedi’u cofrestru neu wedi cael tystysgrif i ddweud eu bod yn ddall neu’n rhannol ddall yn cael eu cwmpasu gan y Ddeddf os gallant ddangos eu bod yn bodloni diffiniad y Ddeddf o anabledd.

Beth am bobl sy’n gwybod bod eu cyflwr yn mynd i waethygu dros amser? 

Cyflyrau cynyddol yw cyflyrau sy’n debygol o newid a datblygu dros amser.  Pan fo gan unigolyn gyflwr cynyddol bydd wedi’i gwmpasu gan y Ddeddf o’r eiliad y mae’r cyflwr yn arwain at nam sy’n cael rhywfaint o effaith ar ei allu i gyflawni gweithgareddau arferol o ddydd i ddydd, er nad yn effaith sylweddol, os yw’r nam hwnnw’n debygol yn y pen draw o gael effaith niweidiol sylweddol ar allu o’r fath. 

A yw pobl â chyflyrau genetig wedi’u cwmpasu? 

Os nad yw cyflwr genetig yn cael effaith ar allu i gyflawni gweithgareddau arferol o ddydd i ddydd, nid yw’r unigolyn wedi’i gwmpasu. Nid yw diagnosis yn unig yn dod â rhywun dan y diffiniad.  Os yw’r cyflwr yn gynyddol, yna mae’r rheol am gyflyrau cynyddol yn berthnasol. 

A oes unrhyw gyflyrau sy’n cael eu heithrio’n benodol rhag cael eu cwmpasu gan y Ddeddf? 

Oes. Mae rhai cyflyrau i gael eu hystyried fel rhai nad ydynt yn cyfateb i nam at ddibenion y Ddeddf sef: 

bod yn gaeth neu’n ddibynnol ar alcohol, nicotin, neu sylwedd arall (ac eithrio o ganlyniad i’r sylwedd yn cael ei ragnodi’n feddygol)

rhinitis alergol tymhorol (e.e. clefyd y gwair), ar wahân i pan fo'n gwaethygu effaith cyflwr arall 

tueddiad i gynnau tân yn fwriadol 

tueddiad i ladrata 

tueddiad i gam-drin eraill yn gorfforol neu’n rhywiol 

arddangosiaeth 

voyeuriaeth. 

Hefyd, mae anffurfiadau sy’n cynnwys tatŵ (sydd heb gael ei ddileu), tyllu’r corff yn anfeddygol, neu rywbeth sy’n cael ei gysylltu i’r corff trwy dyllu o’r fath i’w trin fel cyflyrau nad ydynt yn cael effaith niweidial sylweddol ar allu unigolyn i gyflawni gweithgareddau arferol o ddydd i ddydd.

Ymwadiad

Mae’r wybodaeth yn y canllawiau hyn yn seiliedig ar y gyfraith ond eu prif bwrpas yw cynorthwyo awdurdodau i gydymffurfio a gwneud y gorau o’r Ddyletswydd i Sicrhau Cydraddoldeb i Bobl Anabl. Mae’r Codau Ymarfer Statudol ar y Ddyletswydd i Sicrhau Cydraddoldeb i Bobl Anabl yn rhoi manylion pellach am y ddeddfwriaeth.

